1
40

МОНГОЛ УЛСЫН ИХ ХУРЛЫН 2009 ОНЫ НАМРЫН

ЭЭЛЖИТ ЧУУЛГАНЫ 10 ДУГААР САРЫН 29-НИЙ 

ӨДРИЙН ЧУУЛГАНЫ НЭГДСЭН ХУРАЛДААНААР

ХЭЛЭЛЦСЭН АСУУДЛЫН ДАРААЛАЛ


1.С.Батболдыг Ерөнхий сайдад томилох тухай


2.Төрөөс мөнгөний бодлогын талаар 2010 онд баримтлах үндсэн чиглэл батлах тухай УИХ-ын тогтоолын төсөл /анхны хэлэлцүүлэг/

Монгол Улсын Их Хурлын 2009 оны намрын ээлжит чуулганы 10 дугаар сарын 29-ний өдөр /Пүрэв гариг/-ийн хуралдаан 16 цаг 05 минутад Төрийн ордны УИХ-ын чуулганы нэгдсэн хуралдааны танхимд эхлэв.


УИХ-ын дарга Д.Дэмбэрэл ирц, хэлэлцэх асуудлын дарааллыг танилцуулж, хуралдааныг даргалав.


Үдээс хойшхи хуралдаанд ирвэл зохих 76 гишүүнээс 65 гишүүн ирж, 85.5 хувийн ирцтэй байв. Үүнд:


Чөлөөтэй: З.Алтай, П.Алтангарал, Д.Арвин, Н.Батбаяр, Л.Гүндалай, З.Энхболд, Ө.Энхтүвшин.


Өвчтэй: Ш.Сайхансамбуу.


Тасалсан: С.Оюун, Д.Энхбат, С.Эрдэнэ.


Нэг.Монгол Улсын Ерөнхий сайдыг томилох тухай


Хэлэлцэж буй асуудалтай холбогдуулан Монгол Улсын сайд, Засгийн газрын Хэрэг эрхлэх газрын дарга Б.Долгор болон Засгийн газрын гишүүд, УИХ-ын Тамгын газрын дарга Ц.Шаравдорж, нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал, Төрийн байгуулалтын байнгын хорооны зөвлөх О.Тунгалаг, референт Д.Нямцогт нарын бүрэлдэхүүнтэй ажлын хэсэг байлцав.


Монгол Улсын Ерөнхийлөгч Ц.Элбэгдорж  Монгол Улсын Ерөнхий сайдад УИХ-ын гишүүн, Гадаад харилцааны сайд Сүхбаатарын Батболдыг томилуулах тухай танилцуулж, уг асуудлаар Төрийн байгуулалтын байнгын хорооноос гаргасан санал, дүгнэлтийг УИХ-ын гишүүн Ц.Батбаяр танилцуулав.


Д.Дэмбэрэл: 1.Байнгын хорооны гаргасан саналаар С.Батболдыг Монгол Улсын Ерөнхий сайдаар томилох саналыг дэмжье.


Зөвшөөрсөн

62


Татгалзсан

4


Бүгд


66


93.9 хувийн саналаар дэмжигдлээ.


2.С.Батболдыг Монгол Улсын Ерөнхий сайдаар томилох тухай УИХ-ын тогтооолын төслийг баталъя.


Зөвшөөрсөн

63


Татгалзсан

1


Бүгд


64


98.4 хувийн саналаар тогтоол батлагдлаа.


3.С.Батболдыг Монгол Улсын Засгийн газрын гишүүн, Гадаад харилцааны сайдын албан тушаалаас чөлөөлөх тухай УИХ-ын тогтоолын төслийг баталъя.


Зөвшөөрсөн

49


Татгалзсан

15


Бүгд


64


76.6 хувийн саналаар тогтоол батлагдлаа.


Энэ санал дээр УИХ-ын гишүүн Р.Гончигдорж санал хэлэв.


Сүхбаатарын Батболд 16 цаг 30 минутад Ерөнхий сайдын суудалд сууж, дараа нь индэр дээрээс үг хэлэв.


Уг асуудлыг 16 цаг 45 минутад хэлэлцэж дуусав.


Хоёр. Төрөөс мөнгөний бодлогын талаар 2010 онд баримтлах үндсэн чиглэл батлах тухай УИХ-ын тогтоолын төсөл /анхны хэлэлцүүлэг/


Хэлэлцэж буй асуудалтай холбогдуулан Сангийн сайд С.Баярцогт, мөн яамны Санхүү, эдийн засгийн бодлогын газрын мэргэжилтэн Э.Болор, Г.Хандцоож, Монголбанкны ерөнхийлөгч Л.Пүрэвдорж, Валютын газрын захирал Г.Дэлгэрмаа, Хяналт шалгалтын газрын захирал н.Лхагвасүрэн, Мөнгөний бодлого хэлтсийн захирал Р.Саранцэцэг, УИХ-ын Тамгын газрын нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал, Эдийн засгийн байнгын хорооны зөвлөх Ж.Батсайхан, референт Д.Цэцэгмаа нарын бүрэлдэхүүнтэй ажлын хэсэг байлцав.


Төрөөс мөнгөний бодлогын талаар 2010 онд баримтлах үндсэн чиглэл батлах тухай УИХ-ын тогтоолын төслийг анхны хэлэлцүүлэгт бэлтгэсэн талаарх Эдийн засгийн байнгын хорооноос гаргасан санал, дүгнэлтийг УИХ-ын гишүүн Д.Балдан-Очир танилцуулав.


Байнгын хорооны гаргасан санал, дүгнэлттэй холбогдуулан УИХ-ын гишүүн Г.Занданшатар, О.Чулуунбат, Р.Буд, Н.Ганбямба, Ц.Цэнгэл, Х.Наранхүү, Э.Бат-Үүл нарын асуусан асуултад УИХ-ын гишүүн Ц.Баярсайхан, Д.Ганхуяг, Монголбанкны ерөнхийлөгч Л.Пүрэвдорж  нар хариулж, тайлбар хийв.


Д.Дэмбэрэл: 1.“Монголбанк инфляцийг нам түвшинд тогтворжуулж, ханшны хэлбэлзлийг бууруулан, банкны салбарын тогтвортой байдлыг хангах замаар тодорхой бус байдлыг багасгаж, эдийн засгийн тааламжтай орчинг бүрдүүлнэ” гэж нэмэх саналыг дэмжье.


Зөвшөөрсөн

23


Татгалзсан

31


Бүгд


54


42.6 хувийн саналаар дэмжигдсэнгүй.


2.”Уян хатан тогтоож байх” гэснийг “тогтвортой байдлыг хангах, уян хатан” гэснийг “тогтвортой ханш” гэж, 1.3-ийн “төгрөгийн ханш уян хатан тогтох нөхцөлийг сайжруулна” гэснийг “төгрөгийн ханшны тогтвортой байдлыг хангана” гэж тус тус өөрчлөх саналыг дэмжье.


Зөвшөөрсөн

47


Татгалзсан

9


Бүгд


56


16.1 хувийн саналаар дэмжигдсэнгүй.


3. Төслийн ”1.4-т Эдийн засгийн бодит, салбарын хөгжлийг дэмжсэн бодлогыг Засгийн газартай хамтран хэрэгжүүлж, тодорхой хөрөнгө оруулалтыг шийдвэрлэнэ” гэж нэмэх саналыг дэмжье.


Зөвшөөрсөн

19


Татгалзсан

36


Бүгд


55


34.5 хувийн саналаар дэмжигдсэнгүй.


4. Төслийн ”1.5.Алтыг Монголбанкны эрдэнэсийн сан болон арилжааны банкинд худалдан авах зорилгоор алт олборлох, хадгалах, хамгаалах, тээвэрлэх, тушаах бүхий үе шатыг зохицуулсан журмыг Эрдэс баялаг, эрчим хүчний яам, Сангийн яам, Хууль зүй, дотоод хэргийн яамтай хамтран боловсруулж мөрдлөг болгон ажиллана” гэж нэмэх саналыг дэмжье.


Зөвшөөрсөн

27


Татгалзсан

28


Бүгд


55


49.1 хувийн саналаар дэмжигдсэнгүй.


5. Төслийн ”2.3-т банкны санхүүгийн үйл ажиллагаанд олон улсад хүлээн зөвшөөрөгдсөн аудитын байгууллагаар дүгнэлт хийлгэх” гэж нэмэх саналыг дэмжье.


Зөвшөөрсөн

27


Татгалзсан

29


Бүгд


56


48.2 хувийн саналаар дэмжигдсэнгүй.

6. Төслийн ”2.4-т  экспортын орлогыг нэмэгдүүлэхэд ач холбогдол өгч энэ чиглэлд үйл ажиллагаа явуулдаг аж ахуйн нэгж болон хөдөө аж ахуй, хүнсний бүтээгдэхүүний импортыг орлох жижиг, дунд үйлдвэрлэлийг зээлийн бодлогоор дэмжинэ” гэж нэмэх саналыг дэмжье.


Зөвшөөрсөн

29


Татгалзсан

27


Бүгд


56


51.8 хувийн саналаар дэмжигдлээ.


7.Төслийн 3.4.”Банкны ажилтны ёс зүйн дүрмийг мөрдүүлэх, хэвшүүлэх арга хэмжээг банкуудын холбоотой хамтран зохион байгуулж, түүнд хяналт тавих замаар банкны салбар дахь санхүүгийн сахилга батыг дээшлүүлнэ” гэж нэмэх саналыг дэмжье.


Зөвшөөрсөн

20


Татгалзсан

35


Бүгд


55


36.4 хувийн саналаар дэмжигдсэнгүй.


8.Төслийн 1.4-т “улирлын онцлогоос болж үүсэх төгрөгийн огцом хэлбэлзлийг саармагжуулах, банкуудын гадаад валютаар төлбөр түргэн гүйцэтгэх богино хугацааны чадварыг хангахад дэмжлэг үзүүлэх зорилгоор хөрш орнуудын төв банкуудтай үндэсний мөнгөн тэмдэгт солилцох хэлэлцээр байгуулах ажлыг Засгийн газартай хамтран эрчимжүүлнэ” гэж нэмэх саналыг Байнгын хороо боломжгүй гэсэн саналыг дэмжье.


Зөвшөөрсөн

26


Татгалзсан

29



Бүгд


55


47.3 хувийн саналаар дэмжигдлээ.


Төрөөс мөнгөний бодлогын талаар 2010 онд баримтлах үндсэн чиглэл батлах тухай УИХ-ын тогтоолын төслийг дараагийн хэлэлцүүлэгт бэлтгүүлэхээр Эдийн засгийн байнгын хороонд шилжүүлэв.


Хуралдаан 18 цаг 10 минутад өндөрлөв.

Тэмдэглэлтэй танилцсан:


ТАМГЫН ГАЗРЫН ЕРӨНХИЙ НАРИЙН БИЧГИЙН ДАРГА




Ц.ШАРАВДОРЖ


Тэмдэглэл хөтөлсөн:


ХУРАЛДААНЫ ТЭМДЭГЛЭЛ ХӨТЛӨГЧ






Б.БАТГЭРЭЛ

МОНГОЛ УЛСЫН ИХ ХУРЛЫН  2009 ОНЫ НАМРЫН 

ЭЭЛЖИТ ЧУУЛГАНЫ 10 ДУГААР САРЫН 29-НИЙ ӨДРИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ


Хуралдаан 16 цаг 05 минутад эхлэв.


Д.Дэмбэрэл: -Ерөнхийлөгчийг урья.


УИХ-ын эрхэм гишүүд ээ. Та бүхний энэ өдрийн амар, амгаланг айлтгая. Ирц 71.1 хувьтай байна. Ийм учраас УИХ-ын 2009 оны намрын ээлжит чуулганы 10 дугаар сарын 29-ний өдрийн хуралдаан нээснийг мэдэгдье. Өнөөдрийн чуулганы нэгдсэн хуралдаанаар хэлэлцэх асуудлыг танилцуулъя. 

1.Монгол Улсын Ерөнхий сайдыг томилох тухай, 

2.Төрөөс мөнгөний бодлогын талаар 2010 онд баримтлах үндсэн чиглэл батлах тухай УИХ-ын тогтоолын төслийн анхны хэлэлцүүлэг,

3.Татварын ерөнхий хуулийн зарим заалтыг хүчингүй болсонд тооцох тухай Монгол Улсыг хөгжүүлэх сангийн тухай хуульд өөрчлөлт оруулах тухай, Монгол Улсын нэгдсэн төсвийн тухай хуулийн зарим зүйл, заалтыг хүчингүй болсонд тооцох тухай, Аж ахуйн нэгжийн орлогын албан татварын тухай хуульд өөрчлөлт оруулах тухай хуулийн төслүүдийн анхны хэлэлцүүлэг,

4.Төрийн албаны тухай хуульд өөрчлөлт оруулах тухай хуулийн төслийн анхны хэлэлцүүлэг,

5.Төрийн албаны зөвлөлийн үйл ажиллагааны дүрмийг батлах тухай УИХ-ын тогтоолын төслийн анхны хэлэлцүүлэг,

6.Биеийн тамир, спортыг хөгжүүлэх талаар төрөөс баримтлах бодлого батлах тухай УИХ-ын тогтоолын төслийн хэлэлцэх эсэх,

7.Прокурорын байгууллага байгуулагдсаны 80 жилийн ойг тэмдэглэх тухай УИХ-ын тогтоолын төслийн хэлэлцэх эсэх,

8.Шүүхийн шинжилгээний тухай хуулийн төсөл, Эрүүгийн байцаан шийтгэх хуульд өөрчлөлт оруулах тухай, Иргэний хэрэг шүүхэд хянан шийдвэрлэх тухай хуульд өөрчлөлт оруулах тухай, Захиргааны хэрэг хянан шийдвэрлэх тухай хуульд өөрчлөлт оруулах тухай, Цагдаагийн байгууллагын тухай хуулийн зарим зүйлийг хүчингүй болсонд тооцох тухай, Төрийн албаны тухай хуульд нэмэлт оруулах тухай хуулийн төслүүдийн хэлэлцэх эсэх зэрэг асуудлууд байна.

Өнөөдрийн чуулганы хуралдаанаар нэлээд олон асуудлыг хэлэлцэхээр байна. Эхлээд Монгол Улсын Ерөнхий сайдыг томилох тухай асуудлыг хэлэлцэнэ. Ерөнхийлөгчийг урья. Гишүүд суудлаа эзэлье.

Монгол Улсын Ерөнхийлөгч Таны энэ өдрийн амар, амгаланг айлтгая. УИХ-ын өнөөдрийн чуулганаар хэлэлцэх асуудлын төлөвлөгөөнд Монгол Улсын Ерөнхий сайдыг томилох тухай асуудал орсон. Монгол Улсын Үндсэн хуулийн 33 дугаар зүйлийн 1 дэх хэсгийн 2-т заасны дагуу Монгол Улсын Ерөнхийлөгч Монгол Улсын Ерөнхий сайдад томилуулах саналыг УИХ-д өргөн мэдүүлсэн байгаа. Ийм учраас УИХ-ын чуулганы хуралдааны Дэгийн тухай хуулийн 37 дугаар зүйлд заасны дагуу энэ асуудлыг хэлэлцэх юм. 

Хэлэлцэх асуудалдаа оръё. 

Монгол Улсын Ерөнхийлөгч Ц.Элбэгдорж Таныг нэр дэвшигчийн талаар танилцуулахыг хүсэж байна. Таныг индэрт урья.

Ц.Элбэгдорж: -УИХ-ын дарга, эрхэм гишүүд ээ. Монгол Улсын Ерөнхий сайд Санжаагийн Баярын эрүүл мэндийн шалтгаанаар албан тушаалаасаа чөлөөлөгдөх хүсэлтийг УИХ хуралдаанаараа хэлэлцээд шийдвэр гаргасан байна. Ерөнхий сайдаар ажилласан С.Баярт биеэ сайн эмчлүүлж, хурдан эдгэрэхийг чин сэтгэлээсээ хүсэж байна. Тэрээр УИХ-ын гишүүн, парламентад олонхи суудалтай намын даргын хувьд улс орныхоо хөгжил, дэвшлийн төлөө цаашид улам ихийг хийж бүтээнэ гэдэгт эргэлзэхгүй байна.

Монгол Улсын Ерөнхий сайдад Сүхбаатарын Батболдын нэрийг МАХН-аас дэвшүүлж, надад өргөн барилаа. Монгол Улсын Үндсэн хуулийн 33 дугаар зүйлийн 1 дэх хэсгийн 2-т заасны дагуу Монгол Улсын Ерөнхий сайдаар Сүхбаатарын Батболдыг томилох саналыг УИХ-д оруулж байна.

Сүхбаатарын Батболд нь УИХ, Засгийн газрын гишүүн, Гадаад харилцааны сайдаар ажиллаж байна. С.Батболд нь Олон улсын эдийн засагч мэргэжилтэй, 1963 онд төрсөн, туулай жилтэй, эхнэр хүүхдүүдийн хамт амьдардаг. С.Батболдыг Монгол Улсын Ерөнхий сайдын албан тушаалд томилох асуудлыг хэлэлцэн шийдвэрлэхийг УИХ-аас хүсье. Анхаарал тавьсанд баярлалаа.

Д.Дэмбэрэл: -Ерөнхийлөгч Танд баярлалаа. Төрийн байгуулалтын байнгын хороо энэ  талаар санал, дүгнэлт гаргасан. Төрийн байгуулалтын байнгын хорооны санал, дүгнэлтийг УИХ-ын гишүүн Ц.Батбаяр танилцуулна. Ц.Батбаяр гишүүнийг индэрт урьж байна.

Ц.Батбаяр: -Монгол Улсын Ерөнхийлөгч өө, УИХ-ын дарга, эрхэм гишүүд ээ. Монгол Улсын Ерөнхийлөгч Монгол Улсын Үндсэн хуулийн 33 дугаар зүйлийн 1 дэх хэсгийн 2-т заасан бүрэн эрхийнхээ дагуу Сүхбаатарын Батболдыг Монгол Улсын Ерөнхий сайдаар томилуулах саналыг 2009 оны 10 дугаар сарын 29-ний өдөр УИХ-д өргөн мэдүүлсэн билээ. Монгол Улсын Ерөнхийлөгчөөс УИХ-д ирүүлсэн энэхүү саналыг Төрийн байгуулалтын байнгын хороо 2009 оны 10 дугаар сарын 29-ний өдрийн хуралдаанаар хэлэлцээд, дараахь санал, дүгнэлтийг нэгдсэн хуралдаанд оруулж байна.

Монгол Улсын Ерөнхий сайдад нэр дэвшигч Сүхбаатарын Батболд нь 1963 онд Улаанбаатар хотод төрсөн, 1980 онд нийслэлийн 10 жилийн 14 дүгээр дунд сургууль, 1986 онд Москва хотын Олон улсын харилцааны дээд сургуулийг олон улсын эдийн засагч мэргэжлээр, 1990 онд Лондон хотын Бизнесийн удирдлагын их сургууль, 2002 онд Моксва хотын Дипломатын академийг дипломатч мэргэжлээр тус тус төгссөн. 1986-1988 онд Эдийн засгийн гадаад харилцаа, хангамжийн яаманд мэргэжилтэн, 1988-1992 онд Монгол импекс нэгдэлд Экспорт фирмийн захирал, 1993-2000 онд Алтай Трейдинг ХХК-ий Ерөнхий захирал, 2000-2004 онд Гадаад хэргийн дэд сайд, 2004 оноос Монгол Улсын Их Хурлын гишүүн, 2004-2006 онд Монгол Улсын Засгийн газрын гишүүн, Үйлдвэр, худалдааны сайд, 2008 оноос Монгол Улсын Засгийн газрын гишүүн, Гадаад харилцааны сайд зэрэг хариуцлагатай албан тушаалыг тус тус хашиж байсан.

С.Батболдыг Монгол Улсын Ерөнхий сайдаар томилуулах саналыг Байнгын хорооны хуралдаанд оролцсон гишүүд санал нэгтэй дэмжсэн бөгөөд Монгол Улсын Ерөнхий сайдыг томилох тухай УИХ-ын тогтоолын төслийг Та бүхэнд тараасан болно.

УИХ-ын эрхэм гишүүд ээ. Төрийн байгуулалтын байнгын хорооноос оруулж байгаа санал, дүгнэлтийг хэлэлцэн, тогтоолыг баталж өгөхийг Та бүхнээс хүсье. Анхаарал тавьсанд баярлалаа.

Д.Дэмбэрэл: -Ц.Батбаяр гишүүнд баярлалаа.

Ерөнхийлөгчийн танилцуулга болон Байнгын хорооны санал, дүгнэлттэй холбогдуулж асуух асуулттай гишүүд байна уу?

-Алга байна.

Нэр дэвшигчийн талаар үг хэлэх саналтай гишүүн байна уу?

-Алга байна.

Сүхбаатарын Батболдыг Монгол Улсын Ерөнхий сайдаар томилох тухай санал хураалт явуулъя. 

1.Сүхбаатарын Батболдыг Монгол Улсын Ерөнхий сайдаар томилох саналыг дэмжье.

Санал хураалтад 66 гишүүн оролцож, 62 гишүүн зөвшөөрч, 93.9 хувийн саналаар дэмжигдлээ.

2.Томилох саналыг дэмжсэн учраас тогтоолын төслийг уншиж, батлуулъя.

Монгол Улсын Ерөнхий сайдыг томилох тухай

Монгол Улсын Үндсэн хуулийн 25 дугаар зүйлийн 1 дэх хэсгийн 6 дахь заалт, Монгол Улсын Засгийн газрын тухай хуулийн 4 дүгээр зүйл, 21 дүгээр зүйлийн 2 дахь хэсэг, санал хураалтын дүнг үндэслэн Монгол Улсын Их Хурлаас ТОГТООХ нь:

1.Монгол Улсын Ерөнхий сайдаар Сүхбаатарын Батболдыг томилсугай.

2.Засгийн газрын бүтэц, бүрэлдэхүүний тухай саналаа Монгол Улсын Үндсэн хууль болон холбогдох хуулийн дагуу шийдвэрлүүлэхийг Монгол Улсын Ерөнхий сайд /С.Батболд/-д даалгасугай.

3.Энэ тогтоолыг 2009 оны 10 дугаар сарын 29-ний өдрөөс эхлэн дагаж мөрдсүгэй гэсэн тогтоолын төсөл байна.

Тогтоолын төслөөс асуух асуулттай гишүүн байна уу?

-Алга байна.

Энэ тогтоолыг баталъя.

Санал хураалтад 64 гишүүн оролцож, 63 гишүүн зөвшөөрч, 98.4 хувийн саналаар тогтоол батлагдлаа.

3.Монгол Улсын Их Хурлын тогтоол. Засгийн газрын гишүүн, Гадаад харилцааны сайдын албан тушаалаас чөлөөлөх тухай. Монгол Улсын Үндсэн хуулийн 25 дугаар зүйлийн 1 дэх хэсгийн 6 дахь заалт, Монгол Улсын Засгийн газрын тухай хуулийн 21 дүгээр зүйлийн 1 дэх хэсгийг үндэслэн Монгол Улсын Их Хурлаас ТОГТООХ нь:

1.Монгол Улсын Ерөнхий сайдаар томилогдсонтой холбогдуулан Сүхбаатарын Батболдыг Монгол Улсын Засгийн газрын гишүүн, Гадаад харилцааны сайдын албан тушаалаас чөлөөлсүгэй.

2.Энэ тогтоолыг 2009 оны 10 дугаар сарын 29-ний өдрөөс эхлэн дагаж мөрдсүгэй гэсэн тогтоол байна.

Тогтоолын төслөөс асуух асуулттай гишүүн байна уу?

Р.Гончигдорж: -Ерөнхий сайд Гадаад харилцааны сайдын албыг зэрэг хавсраад явахад хуулинд харшлах асуудал байгаа юмуу? Тэгээд дараа нь Гадаад харицлааны шинээр томилох тухай асуудал үүссэний дараа. Эсвэл зарим хуулиар тийм сайд байхгүй, тийм сайд нь орлоно гэдэг асуудал байгаа байх. Тийм тохиолдол манайд байсан шүү дээ. Гадаад харилцааны сайдаа хавсраад гүйцэтгэж байсан тохиолдол. Эсвэл тогтоолдоо Гадаад харилцааны сайдын үүргээ хавсраад хэрэгжүүлж байх тухай асуудлыг нь тогтоолд оруулах байдлаар хийж болоогүй юмуу? Давхар хашаад явж байхад харшлах асуудал биш гэж үзэж байна л даа.

Д.Дэмбэрэл: -Тамгын газар хуулинд энэ талаар юу гэж байна. Харшлах асуудал байна уу?

Ц.Шаравдорж: -Асуултад хариулъя. Монгол Улсын Үндсэн хуулийн 39 дүгээр зүйлд Засгийн газар Ерөнхий сайд, гишүүдээс бүрдэнэ гэж их тодорхой зааж өгсөн. Үндсэн хуулийн агуулгаар бол Засгийн газар маань Ерөнхий сайд, гишүүдээс бүтэх учраас Монгол Улсын Ерөнхий сайд нь гишүүний үүргийг давхар гүйцэтгэх ийм боломжгүй гэдэг нь харагдаж байгаа. Ийм учраас ийм заалтыг төлөвлөж оруулж ирсэн юм.

Д.Дэмбэрэл: -Давхар үлдэхэд харшлах зүйл байна уу гэж асуусан л даа.

Р.Гончигдорж: -Тамгын газрын тайлбарласнаар бол ёстой болохгүй шүү. Саяын тайлбарын үндсэн дээрээс бид чөлөөлөхөөс аргагүй болж байна гэсэн ойлголт гарвал болохгүй. Цаашдаа ч гэсэн Ерөнхий сайд нь зарим сайдын албан тушаалыг зэрэг хашаад явахад ерөөсөө харшлах зүйл байхгүй ийм зүйл. Тийм учраас Үндсэн хуулиар энэ хориглосон мэтээр тайлбарлаж байгаа тайлбар дээрээс бид үндэслээд Гадаад харилцааны сайдын албан тушаалаас чөлөөлж байна гэдгийг л. Яагаад гэвэл энэ танхимд протокол албан ёсоор хэлсэн учраас. Мөн танхим дотор албан ёсоор энэ бол Үндсэн хуулиар болохгүй гэж заасан зүйл биш, Үндсэн хуулийн дагуу Ерөнхий сайд Засгийн газрын гишүүдээс бүрдэнэ гэдэг нь Ерөнхий сайд өөр Засгийн газрын гишүүний буюу ямар нэгэн сайдын албан тушаалыг хавсарч хэрэгжүүлж болохгүй гэсэн тэр агуулга биш шүү гэдгийг хэлмээр байна.

Д.Дэмбэрэл: -Ерөнхий сайд өөр ажил эрхэлж болохгүй гэсэн өөр заалт байхгүй юу?

Гишүүд ээ. Санал хураалт явуулчих уу? Байнгын хорооны саналаар санал хураая. Байнгын хороо үүнийг тайлбарлаж чадахгүй байх л даа.

Тамгын газраас өөр хуулийн үндэслэлүүд ярих юм байхгүй юу?

Байнгын хорооны даргыг Ц.Батбаяр орлож байгаа. 

Чөлөөлсөн байхад буруу зүйл юу байна вэ? Тамгын газар хариулъя. Засгийн газрын хуулиар бол сайдууддаа ажлыг орлох зүйл байгаа.

Байнгын хорооны гаргасан саналаар тогтоолыг дэмжье гэсэн санал хураалт явуулъя.

Санал хураалтад 64 гишүүн оролцож, 49 гишүүн зөвшөөрч, 76.6 хувийн саналаар тогтоол батлагдлаа.

Дээр уншсан хоёр тогтоолын эцсийн найруулгыг сонсъё. Эцсийн найруулга дээр саналтай гишүүн байна уу?

-Алга байна.

Эцсийн найруулгыг сонслоо.

Монгол Улсын Ерөнхий сайдаар томилогдсон С.Батболд Таныг  Ерөнхий сайдын суудалд суухыг урьж байна.

УИХ-ын гишүүн С.Батболд Ерөнхий сайдын суудалд суув. 

Монгол Улсын Ерөнхий сайдаар С.Батболд Таныг томилогдсон явдалд УИХ-ын гишүүд баяр хүргэж, таны цаашдын ажилд амжилт хүсэж байна /алга ташив/.

Монгол Улсын Ерөнхий сайдаар томилогдсон С.Батболд Таныг үг хэлнэ үү хэмээн индэрт урьж байна.

С.Батболд: -Монгол Улсын Ерөнхийлөгч өө, УИХ-ын дарга аа, УИХ-ын эрхэм гишүүд ээ.

Юуны өмнө Монгол Улсын Ерөнхий сайдын албанд тохоон томилж, надад өндөр итгэл хүлээлгэсэн УИХ-ын гишүүд, МАХН-ын болон Ардчилсан Намын бүлэгт талархлаа илэрхийлье. 

Монгол төрийн нэн хариуцлагатай, тун амаргүй энэ албыг миний бие Монгол Улсын Ерөнхий сайд Санжаагийн Баяр Танаас хүлээн авч байна. Бахархалтай ч, бас таны жишигт дүйцэн ажиллах өндөр шалгуур гэдгийг ойлгож, энэхүү хүндтэй албаны буухиаг ард түмэн, монгол хүний эрх ашиг, хүсэл мөрөөдөлд нийцүүлэн хуулийн хүрээнд ил тод, шударгаар үргэлжүүлж ажиллана.

МАХН-ын дарга, Ерөнхий сайд С.Баяр та ээдрээтэй хүнд нөхцөлд төр, түмнийхээ итгэлийг дааж, төрийн хүний голч бодлого, холч ухааныг харуулж, хамтарсан Засгийн газрыг байгуулах зоримог саналыг анх гаргаж, улс төр, нийгмийн эв нэгдлийг хангах ухаалаг шийдлийг ажил хэрэг болгосон. Таны тэргүүлсэн хамтарсан Засгийн газар энэ богино хугацаанд Оюу толгойн хөрөнгө оруулалтын гэрээ, Атрын З дугаар аян зэрэг улс орныхоо хөгжил, дэвшилд жинтэй хувь нэмэр болохуйц түүхэн шийдвэрүүдийг гаргаж, үр дүнтэй үйл ажиллагаа олныг өрнүүлж эхлүүлсэн.

Засгийн газрыг тэргүүлж байх үедээ зах зээлийн хямралтай тулж, давалгаа, савлагааных нь хүнд сорилтуудыг багийн хамт халшралгүй даван туулж, удирдлага, зохион байгуулалтын өндөр ур чадвар гаргаж ирснийг Засгийн газрын гишүүнээр хамтран ажиллаж байсны хувьд зориуд хэлмээр байна. Хамтарсан Засгийн газрыг удирдан манлайлах үүргээ нэр төртэйгөөр хэрэгжүүлж ирсэн С.Баяр Танд гүн талархал илэрхийлж, таны цаашдын ажил, амьдралд эрүүл энх, сайн сайхныг хүсэн ерөөж байна.

Төрийн бодлого, үйл ажиллагааны залгамж чанарыг хангаж ажиллах нь миний үүрэг гэж ойлгож байна. Ерөнхий сайд С.Баярын дэвшүүлсэн 5 төгөлдөршлийн зорилт, хамтран нэгдэх, нийгмийн тогтвортой байдлыг хангах бодлогыг цаашид үргэлжлүүлнэ. Ингэхдээ хамтарсан Засгийн газар одоо байгаа бүтэц, бүрэлдэхүүнээрээ үйл ажиллагааныхаа хөтөлбөрийг хэрэгжүүлэх боломжтой гэж үзэж байна.

УИХ-ын эрхэм гишүүд ээ. Миний бие Ерөнхий сайдын албан тушаалд томилогдсон энэ  мөчид Монгол улсынхаа хөгжлийн зорилт, сорилт, өнөөгийн тулгамдаж буй асуудал, тулгарч байгаа бэрхшээлийг бодитойгоор үнэлж, боломж, нөөцөө зөв тооцоолон цаашид ажиллах чиглэлээ тодорхойлох нь зүйтэй гэж үзэж байна.

Дэлхий дахиныг хамарсан санхүү, эдийн засгийн хямралын сүүдэр манай банк, санхүү, барилга, аж үйлдвэр, мал аж ахуй, дэд бүтцийн гээд олон салбарт хүндээр тусаж, хүн ардын маань амьдралд багагүй дарамт учирсаар байна. Хямрал дуусах болоогүй байна. Хүндхэн цаг үеийн амаргүй ачаа та бидний нуруун дээр байсаар байна. Төсөв, банк, санхүүгийн системийн шинэчлэл, бизнесийн орчны шинэчлэл гээд хийх ажил бидний өмнө асар их байна. Бид энэ ачааг дааж гарна гэсэн итгэл үнэмшил төгөлдөр байна. Иймээс манай Засгийн газрын нэн тэргүүний зорилт бол хямралыг давж, төгөлдөршлийг үргэлжлүүлэхэд оршино.

Би бэрхшээлийг мэдэрч байгаа ч, ирээдүйг өөдрөгөөр төсөөлж байна. Монгол бол баян улс. Эцэг, өвгөдөөс заяасан уудам нутагтай, үе үеэрээ хамгаалж, залгамжилж, хөгжүүлж ирсэн өв их соёлтой, үр төлт мал сүрэг, өгөөж баян байгаль, эрдэс баялгийн нөөцтэй улс. Төрт ёсны олон зуун жилийн түүхтэй орон. Сайхан Монгол орондоо монгол хүн сайхан амьдрах учиртай.

Манай Засгийн газар аливаа хөгжлийн бодлогыг хүний төлөө боловсруулж, ард иргэдийн өргөн оролцоо, дэмжлэгтэйгээр хэрэгжүүлэхийг хичээнэ. Монгол хүний сайхан амьдралын төлөө бид ажиллана. Монгол хүн бүр ажилтай, монгол хүн бүр боловсролтой, монгол хүн бүр эрүүл байх, Монголын төр иргэндээ ойрхон байх ёстой гэж миний бие үзэж байна. Монгол хүн бүр ажилтай болох нь манай хамтарсан Засгийн газрын нэн тэргүүний зорилт байх болно. Иймд хөдөлмөрлөх хүсэл эрмэлзэлтэй монгол хүн бүр ажлын байртай байх боломжийг бүрдүүлэхийн төлөө хүчин зүтгэнэ. 

ХХI зууны монголын аж үйлдвэржилтийн их бүтээн байгуулалтыг эхлүүлж, улмаар бодит ажил болгож гэмээнэ, монгол хүн бүр ажилтай байх энэхүү зорилт хэрэгжинэ. Тийм түүхэн боломж бидэнд ойрхон байна. Хөрөнгө оруулагчид Монгол улсыг урьд өмнө байгаагүйгээр сонирхох боллоо. Далайд гарцгүй хэдий ч даяарчилсан дэлхийн зах зээл манай улсыг хүрээлж байна. Олон уурхай, түүнийг дагасан дэд бүтэц, боловсруулах үйлдвэрлэл, үйлчилгээний төслүүд хэрэгжинэ. Монголын өрсөлдөх чадварын онцлогийг тусгасан дагнасан үйлдвэржилт нь ХХI зууны аж үйлдвэржилтийн үндэс байх учиртай.

Оюу толгойн орд газрын араас ашигт малтмалын бусад орд газруудыг эдийн засгийн эргэлтэд оруулж, зэс хайлуулах, барилгын материалын үйлдвэр, төмөр, коксын зэрэг нэмүү өртөг бий болгосон олон үйлдвэр ажиллаж эхлэх нь шинэ аж үйлдвэржилтийн бодлогын цөм байх болно. Дан ганц уурхайнууд биш, олон боловсруулах үйлдвэрүүд, тэдгээрийг дагалдах үйлчилгээний төслүүд эхэлснээр жижиг, дунд үйлдвэрлэл хөгжих өргөн бололцоо бас нээгдэнэ. Ингэснээр монгол хүн ажлын байртай болох боломж бүрдэнэ.

Шинэ зууны үйлдвэржилтийн бүтээн байгуулалтыг дан ганц уриа лоозонг, төрийн байгууллагын хүчин чармайлтаар хийх боломжгүй. Бүтээн байгуулалтыг бүрэн эрчээр нь эхлүүлэхийн тулд дотоод, гадаадын хөрөнгө оруулалт, техник, технологи, мэргэжил туршлага, мэдлэг боловсролыг урамшуулж, татах ёстой гэдгийг амжилттай хөгжиж байгаа орнуудын туршлага бэлхнээ нотолж байна.

Төрийн бодлого зөв байхын зэрэгцээ хувийн хэвшлийн хүчин зүтгэлээр бүтээн байгуулалт хийгддэг гэдгийг хөгжил дэвшилд хүрсэн орнуудын туршлага харуулж байна. Нэг үгээр хэлбэл, бид бүх төвшинд, бүх салбарт өрсөлдөх чадвараа эрс нэмэгдүүлэх шаардлагатай. Бас хөгжлийн хурдаа нэмэх хэрэгтэй байна. Давосын хэмээн алдаршсан Дэлхийн эдийн засгийн чуулга уулзалтыг үндэслэгч Klaus M.Schwab “ертөнц том нь жижгээ барьдаг зүй тогтлоос хурдан нь удаанаа ялдаг тогтолцоо руу шилжиж байна” хэмээн хэлсэн. Үнэхээр бид цаг алдсанаар даяаршсан өрсөлдөөнд даруулж, хоцрох эрсдэл байна. Зарим судалгаа ч бас үүнийг харуулж байна. 

Дэлхийн чуулга уулзалтыг өрсөлдөх чадварын үзүүлэлтээр Монгол улс 134 орноос 100 дугаар байранд бичигдсэнийг маш бодитойгоор дүгнэхэд бид өрсөлдөж чадахгүй байна. Үүнийг бид эрс өөрчлөх цаг нь болжээ.  Монгол улс, монгол хүн бүр өрсөлдөх чадвараа дээшлүүлэхийн төлөө цаг нартай уралдан зүтгэх амьдралын шаардлага нэгэнт бий болжээ. Иймд Монгол улс бүс нутагтаа татвар, хууль, эрх зүй, хөрөнгө оруулалтын өрсөлдөх чадвараар өндөр үзүүлэлттэй орон болохын төлөө чармайж ажиллана. Үүний тулд бид олон улсад түгээмэл хэрэглэгддэг стандартыг бүхий л салбарт нэвтрүүлж ажил хэрэг болгоно. Энэ нь бидний хэрэглэж хэвшсэн бараа материал эд зүйлийн стандарт байхаас гадна, хууль, тогтоомж, заавар журам, техникийн болон бидний бодол сэтгэлгээний, соёлын, ажил, амьдралын хэв маягийн шинэ стандарт байх юм.

Европын холбоонд элссэн, бидэнтэй олон жилийн уламжлалт харьцаатай улс орнуудын туршлагаас шинэ стандартын үр ашгийг суралцаж болно. Тэд зах зээлийн эдийн засагт шилжихдээ шинээр сэдсэнгүй. Аль нэг хүний үзэмжээр хуулиудыг бас бичих гэж оролдсонгүй. Харин байнгын жишиг болгож баримтлах нэг загварыг сонгож, замын стандартаа солихоос эхлээд авилгатай тэмцэх хуулиа өөрийн онцлогт тохируулан нутагшуулснаар амжилтад хүрч байна. Цаг агаарын нөхцөл байдал, байгалийн нөөц баялаг, хүн амын нягтаршил, геополитикийн байршлалаараа Монгол улстай маш төстэй Канад улсын хөгжлийн загвар, стандарт, техник, технологиос Монголд нэвтрүүлэх зүйл их бий. 

Ер нь их бүтээн байгуулалтыг дан ганц дотоод хүчин зүйлээр гүйцэлдүүлэх боломжгүй. Монгол улс жижиг орон хэдий ч өөрийнхөө хэмжээтэй харьцуулахад гадаад талбай жинтэй, нэр хүндтэй үйл ажиллагаа явуулж буйг манай түнш орнууд тэмдэглэж байгаа. Иймд манайхыг чиглэсэн эерэг сэтгэхүйг зөв ашиглаж, хөгжлийн хурдасгах хөшүүрэг болгох боломж байна.

Монгол улсад үйлдвэрлэсэн бүтээгдэхүүн нь даяаршсан зах зээлтэй байх зорилт дэвшүүлж, ОХУ, БНХАУ, АНУ, Япон, БНСУ, Европын холбоо, Энэтхэг улс болон гуравдагч хөрш, бусад орнуудтай худалдааг улам хөнгөвчлөх, өргөжүүлэх нөхцөлийг бүрдүүлнэ. 

Монгол хүн гадаад улс орнуудад ялангуяа өөрийн бүс нутгийн орнуудад чөлөөтэй зорчих боломжийг бүрдүүлэхийн төлөө ажиллана. Бид гадаад харилцааг эдийн засагжуулах, эдийн засгийн агуулгаар баяжуулах зорилтыг дэвшүүлэн ажиллаж ирлээ. Энэ бодлогоо өргөжүүлэн, эрчимжүүлнэ. Энэ нь Монгол хүн бүрийг ажилтай болгох нөхцөлийг бүрдүүлэхэд мэдэгдэхүйц хувь нэмэр оруулах нь дамжиггүй. 

Эрхэм гишүүд ээ. Монгол хүн бүрт хөгжлийг нь тэтгэсэн ижил тэгш боломжийг төрөөс олгож, иргэн бүрээ чадавхижуулж, боловсролтой, эрүүл чийрэг, дэлхийн хэмжээнд өрсөлдөх чадвартай монгол хүнийг төлөвшүүлэх нөхцөлийг бүрдүүлж, улмаар нийгмийн дундаж давхарга өргөжих бодит хөрс, суурийг тавихын төлөө чармайн ажиллах нь чухал юм. 

Газрын доорх баялгийг бид хэрэглээний эх үүсвэр болгоод өнгөрөх биш, монгол хүний оюуны баялаг болгох нь чухал. Монгол хүн бүр боловсролтой байх ёстой. ХХ зууны монгол орны хөгжлийг тухайн зууны боловсролын шинэ тогтолцооны бүтээгдэхүүн боловсон хүчнүүд манлайлсан. Ахмад үеийнхэн маань улс орноо хөгжүүлж чадсан. Шинэ зууны хөгжлийг шинэ Монгол орны чадвартай боловсон хүчнүүд шийдэх учиртай. Бид ерөнхий боловсролын тогтолцоо, стандартаа дэлхийд тэргүүлэх орны төвшинд хүргэж, тусгай мэргэжлийн болон их, дээд сургуулийн сургалтыг хөдөлмөрийн зах зээлийн эрэлттэй нийцүүлэн төгсөгч бүр ажилтай болох зорилтыг тавин ажиллана. Иймд боловсролын салбарын хөгжил нь хамтарсан Засгийн газрын тэргүүлэх салбарын нэг байх болно. Хамтарсан Засгийн газар нь гэр бүлийн институцийг бэхжүүлэх тал дээр онцгой анхаарч ажиллана. Гэр бүл бол хүний нийгмийн хамгийн эртний институцийн нэг, нэн үнэт зүйл юм. Чөлөөт амьдралаар урагшлахдаа монголчууд бид гэр бүлээ дээдэлж, хүндлэн тэтгэж явах учиртай. Гэр бүлийн үнэт зүйлсийг улс орондоо бэхжүүлэхэд чиглэсэн цэгцтэй арга хэмжээ авч хэрэгжүүлэхэд тусгай анхаарал хандуулж ажиллах болно. Иймд эх орны хишиг, эрднийн хувийн талаарх хуулийн төслийг хэлэлцэж шийдвэрлэхдээ гэр бүл, хүний хөгжлийг дэмжих үзэл баримтлалд суурилахыг санал болгож байна.

Хамтарсан Засгийн газар нь нийгмийн баялгийн зөв хуваарилалтыг эрхэмлэж, настан буурлууд, хүүхэд багачууд, хөгжлийн бэрхшээлтэй хүмүүс зэрэг нийгмийн хамгаалал нэн шаардлагатай байгаа хэсэгтэй эхний ээлжинд хүртээнэ. Бид иргэдийнхээ эрүүл мэндэд ээлтэй тогтолцоог бүрдүүлэхэд анхаарч ажиллах шаардлагатай байна. Үүнд би зөвхөн эрүүл мэндийн зөв тогтолцоог хэлж байгаа бус, эрүүл чийрэг биеийг хөгжүүлэх нийгмийн зөв бодлого гэж ойлгож байгаа юм. Иймд юуны өмнө нийтийн биеийн тамир, спортыг хөгжүүлэх санал, санаачилгыг түлхүү дэмжихийн зэрэгцээ эрүүл хүнс, эрүүл амьдрах хэв маягийг урамшуулж ажиллахыг эрмэлзэнэ.

УИХ-ын эрхэм гишүүд ээ. Байгалийн баялгаа зөв ашиглаж, хөгжлийн өндөр төвшинд хүрсэн орнууд, нөгөөтэйгүүр байгалийн баялгийн хараалыг амсаж яваа орнуудын хооронд нэгэн том ялгаа байна. Тэр нь засаглалын ялгаа юм. Иймд ардчилсан тогтолцоог бэхжүүлэх нь хамтарсан Засгийн газрын нэг тэргүүлэх зорилт байх болно. Монгол төр иргэддээ ойрхон байх ёстой. Манай улс төр, нийгмийг бүхэлдээ монголын ардчиллыг муухай харагдуулж байгаа, гол хөрснөөс нь идэж байгаа зүйл бол авилга, төрийн албаны чиглэл, дарамт гэдгийг хэн хүнгүй ярьж мэддэг. Авилга нь муу төрд байдаг үзэгдэл. Авилгатай төр ард түмэнд хэзээд харшилтай байдаг. Иймд авилгын тогтолцоо байгаа тухай ярихаас илүү яг амьдрал дээр арилгах бодит алхам, үйлдэл хэрэгтэй байна.

Мөн Засгийн газрын бүх шатанд үг яриа нь үйл хэрэгтэйгээ нэгддэг хариуцлагатай байх зарчмыг барьж ажиллана. Ажлын арга хэлбэрийг өөрчлөхийг шаардана. Аль ч шатны төрийн байгууллагын аливаа ажил хэтэрхий чамирхал, хэлбэрдэл байх шаардлагагүй. Төрийн бүх төрлийн ажил, үйлчилгээнд тогтсон хэм хэмжээ, ёс зүй, дүрэм, журмын хүрээнд бодит үр дүнг эрхэмлэсэн байх учиртай. Шударга төрийн гоёл нь хууль ёсыг баримтлах, ард түмэндээ ойр, ил тод байх явдал юм. Аливаа гаж буруу зуршлаас ангид авилгад харшилтай төрийг байгуулахад нийтээр хүлээн зөвшөөрөгдсөн арга зам бол хуулийг дээдлэн сахин биелүүлэх явдал гэж үзэж байна. Хууль бол манай амьдралын хэм хэмжээ, аливаа үйлдлийн хэмжүүр, дэнс нь байх учиртай.

Хуулийг дээдлэх нь төрийн үйл ажиллагааны үндсэн зарчим мөн гэсэн Үндсэн хуулийн үзэл санааг гүйцэтгэх засаглалын бүх шатанд хэвшүүлэн мөрдүүлж ажиллах нь өнөөгийн нийгмээ эмхлэн цэгцлэх, хэв журмыг алдагдуулж байгаа бүхнийг эгнэгт халж өөрчлөх, улмаар хариуцлагатай байхын үндэс болно гэж үзэж байна. Нийгмийн шаардлагаас хоцорсон хууль тогтоомж нь хүнд суртал, авилгын үндэс болдог тухай гомдол, санал цөөнгүй гардаг. Иймд бидний дэвшүүлсэн шинэ стандартыг нэвтрүүлэх зорилт нь хуулийг олон улсын хэвшсэн загвар, нийтээр хүлээн зөвшөөрөгдсөн зарчмын дагуу боловсруулахад туйлын ач холбогдолтой юм. Үүний зэрэгцээ гүйцэтгэлийн удирдлагыг хангах, түүний үр дүнг дээшлүүлэхэд төрийн албаны тогтвортой байдал, дархлаа чухал юм.

Төрийн жинхэнэ албанд гавьяа зүтгэлийн буюу меритократ тогтолцооны зарчмыг тууштай хэрэгжүүлэх бодит шаардлага байна. Үндсэн хууль, бусад хуулийг чандлан баримталж, ард түмнийхээ тусын тулд иргэний ёсоор төрийн ашиг сонирхолд захирагдан ажиллаж байгаа ажил хэрэгч, шударга албан хаагчдынхаа нэр төр, ажиллах нөхцөл, баталгааг хангах нь төрийн үүрэг юм. Үүний зэрэгцээ төрийн шийдвэр гаргах тогтолцоог нотолгоо, судалгаа, бодит тооцоонд тулгуурласан зарчимд шилжүүлэх удирдлагын илүү шат дамжлагыг арилгах, төрийн албыг хашихдаа хууль бус үйлдэл, ёс зүйн гажуудал гаргах зэрэг хүнд суртлын аливаа илэрлийг төрийн албанаас нэн даруй зайлуулах, ийм буруу зуршилтай хэнд ч төрийн албанд орох зай байхгүй гэдгийг мэдрүүлж ажиллана.

Төрийн үйл ажиллагааны төвлөрлийг бүхий л шатанд багасгаж, ачааллыг нийгэмд жигд хуваарилан, эрх, үүрэг, оролцоо, хяналтын тэнцвэртэй тогтолцоог бий болгоход анхаарна. Төвлөрлийг сааруулж, нутгийн өөрөө удирдах байгууллагуудыг бэхжүүлэх, нутаг орондоо иргэд нь шийдвэр гаргах үйл ажиллагаанд төдийгүй гүйцэтгэлийн явцад идэвхтэй оролцох бүхий л бололцоо, нөхцөлийг хангах нь чухал гэж үзэж байна. Үүний тулд шаардлагатай тохиолдолд эрх мэдлийг төвөөс орон нутгийн удирдлагад төлөөлүүлэн шилжүүлэх, хэрэгжүүлэх арга хэмжээг авна. Төрийн зарим чиг үүргийг иргэний нийгэм, төрийн бус байгууллагууд, хувийн хэвшил, мэргэжлийн холбоодод шилжүүлэх, тэдэнтэй хоршиж ажиллах нь иргэний нийгмийн ардчилсан удирдлагын жинхэнэ зарчим гэж үзнэ. Ингэснээр нийгмийн олон талт ашиг сонирхлыг тэнцвэржүүлэх, төр, хувийн хэвшил, иргэдийн тэгш байдал, итгэлцэл, түншлэлийг хангах эрх мэдлийг ард иргэдэд олгох, тэдний оролцоог өргөтгөж чадна. Ингэж байж л хяналттай, тэнцвэртэй төр төлөвшиж, иргэндээ ойртоно.

УИХ-ын эрхэм гишүүд ээ. Хамтарсан Засгийн газрынхаа бодлогыг би “хүний төлөө хөгжил, хөгжлийн төлөө хүн” гэсэн хослол хэмээн хамгийн товчоор тодорхойлж байна. Монгол улсын хөгжлийн сайхан ирээдүй, монгол сайхан орондоо монгол хүн сайхан амьдрах боломж бий гэдэгт итгэдэг. Үүний тулд монгол хүн бүрийг ажлын байртай болгох боломжийг бүрдүүлэх. Иргэн бүрээ чадавхижуулан боловсролтой, эрүүл чийрэг, өрсөлдөх чадвартай монгол хүнийг төлөвшүүлэх монголын төр иргэддээ ойрхон байх ёстой гэж үзэж байна. Үүнийг бид хийх ёстой. Хийж чадна гэсэн итгэл үнэмлэлээр ажлаа эхэлж байна. 

Хамтарсан Засгийн газарт УИХ, хамтарсан Засгийн газрыг бүрдүүлж байгаа намууд, Ерөнхийлөгч, нийт ард иргэдийн хамтын дэмжлэг хэрэгтэй. Анхаарал тавьсанд баярлалаа. Монгол улс маань хөгжин бадрах болтугай /гишүүд алга ташив/.

Д.Дэмбэрэл: -Ерөнхий сайдад баярлалаа. Монгол Улсын Ерөнхий сайдыг томилох анхны асуудлыг бид амжилттай хэлэлцэж дууслаа.

-Танд баярлалаа.

Хоёр дахь асуудалдаа оръё.

Хоёр. Төрөөс мөнгөний бодлогын талаар 2010 онд баримтлах үндсэн чиглэл батлах тухай УИХ-ын тогтоолын төсөл /анхны хэлэлцүүлэг/

Төслийн талаар Эдийн засгийн байнгын хорооны санал, дүгнэлт гарсан байна. Байнгын хорооны санал, дүгнэлтийг Д.Балдан-Очир гишүүн танилцуулна. Балдан-Очир гишүүнийг урьж байна.

Д.Балдан-Очир: -УИХ-ын дарга, эрхэм гишүүд ээ.

Төрөөс мөнгөний бодлогыг талаар 2010 онд баримтлах үндсэн чиглэл батлах тухай УИХ-ын тогтоолын төслийг УИХ-ын 2009 оны 10 дугаар сарын 15-ны өдрийн нэгдсэн хуралдаанаар хэлэлцэж, анхны хэлэлцүүлэгт бэлтгүүлэхээр Эдийн засгийн байнгын хороонд шилжүүлсэн болно.

Уг тогтоолын төслийг анхны хэлэлцүүлэгт бэлтгэсэн тухай асуудлыг Эдийн засгийн байнгын хороо 2009 оны 10 дугаар сарын 27-ны өдрийн хуралдаанаараа хэлэлцээд дараахь санал, дүгнэлтийг нэгдсэн хуралдаанд танилцуулж байна.

Төслийн 1.2, 1.3-т “төгрөгийн ханш уян хатан тогтох нөхцөлийг сайжруулна” гэснийг “төгрөгийн гадаад валюттай харьцах ханшны тогтвортой байдлыг хангана” гэж өөрчлөх, төслийн 1.5-д алт олборлох, хадгалах, хамгаалах, тээвэрлэх, тушаах бүе үе шатыг зохицуулсан журмыг холбогдох яамдуудтай боловсруулж мөрдлөг болгон ажиллах, төслийн 2.3-д банкны санхүүгийн үйл ажиллагаанд олон улсад хүлээн зөвшөөрөгдсөн гадаадын аудитын байгууллагаар дүгнэлт хийлгэх, мөн экспортын орлогыг нэмэгдүүлэх чиглэлээр үйл ажиллагаа явуулдаг аж ахуйн нэгжүүд болон хөдөө аж ахуй, хүнсний бүтээгдэхүүний импортыг орлох жижиг, дунд үйлдвэрийг зээлийн бодлогоор дэмжих гэж тус тус нэмэлт оруулах тараар УИХ дахь МАХН-ын бүлгийн саналууд, төслийн 1.1-д Монголбанк инфляцийг нам түвшинд тогтворжуулж, ханшийн хэлбэлзлийг бууруулан, банкны салбарын тогтвортой байдлыг хангах замаар тодорхой бус байдлыг багасгаж, эдийн засгийн тааламжтай орчинг бүрдүүлэх, төслийн 1.5-д банкны салбарт үүссэн зээлийн тасалдлыг зогсоож, банкны салбараас зээл олгох, зээл авах идэвхийг сэргээх арга хэмжээг авч хэрэгжүүлнэ. Эдийн засгийн бодит салбарын хөгжлийг дэмжсэн бодлогыг Засгийн газартай хамтран хэрэгжүүлж, тодорхой хөрөнгө оруулалтыг шийдвэрлэх, төслийн 3.4-д банкны ажилтны ёс зүйн дүрмийг мөрдүүлэх, хэвшүүлэх арга хэмжээг Банкуудын холбоотой хамтран зохион байгуулж, түүнд хяналт тавих замаар банкны салбар дахь санхүүгийн сахилга батыг дээшлүүлэх гэж тус тус нэмэлт оруулах талаар УИХ дахь Ардчилсан намын бүлгээс гаргасан саналууд, УИХ-ын гишүүн Д.Ганхуяг, Ц.Цэнгэл нараас гаргасан “Мөнгөний нийлүүлэлтийг нэмэгдүүлэх, Монголбанкны бодлогын хүүг бууруулах байдлаар арилжааны банкны зээлийн хүүг сарын нэг хувьд хүргэх зорилтыг тавьж хэрэгжүүлэх” гэсэн санал хуралдаанд оролцсон гишүүдийн олонхийн дэмжлэгийг авсан болно.

Төслийн 1.4-т “Улирлын онцлогоос болж үүсэх төгрөгийн огцом хэлбэлзлийг саармагжуулах, банкуудын гадаад валютаар төлбөр түргэн гүйцэтгэх богино хугацааны чадварыг хангахад дэмжлэг үзүүлэх зорилгоор хөрш орнуудын төв банкуудтай үндэсний мөнгөн тэмдэгт солилцох /своп/ ажлыг Засгийн газартай хамтран эрчимжүүлнэ” гэсэн санал олонхийн дэмжлэг аваагүй бөгөөд энэ асуудлаар УИХ-ын чуулганы хуралдааны дэгийн тухай хуулийн 21.14-т заасны дагуу УИХ-ын гишүүн Б.Батбаяр цөөнх болсон болно.

Төрөөс мөнгөний бодлогын талаар 2010 онд баримтлах үндсэн чиглэлийн төслийн талаарх зарчмын зөрүүтэй саналын томъёоллуудыг та бүхэнд бичгээр тараасан болно.

УИХ-ын эрхэм гишүүд ээ. Төрийн мөнгөний бодлогын талаар 2010 онд баримтлах үндсэн чиглэл батлах тухай УИХ-ын тогтоолын төслийг анхны хэлэлцүүлэгт бэлтгэсэн талаарх тус Байнгын хорооноос гаргасан санал, дүгнэлтийг хэлэлцэн шийдвэрлэж өгөхийг хүсье. Анхаарал тавьсанд баярлалаа.

Д.Дэмбэрэл: -Д.Балдан-Очир гишүүнд баярлалаа. Байнгын хорооны санал, дүгнэлттэй холбогдуулан асуух асуулттай гишүүд байна уу?

Г.Занданшатар: -Монголбанкны бие даасан тогтвортой байдлыг хангах асуудал бол УИХ-ын нэг том чухал зорилт мөн. Байнгын хорооноос нэг зүйлийг тодруулъя. Валютын ханшийг ч бай, ямар ч ханшийг өнөөдөр тогтвортой байх эсэхийг УИХ шийдэхгүй ээ, мэдэхгүй ээ. Намын бүлгээр ийм санал хураагдаагүй. Тийм учраас валютын ханшийг тогтмол байлгах гэсэн тэр саналыг заавал оруулах шаардлага байна уу? Байнгын хороо үүнийг юу гэж үзсэн юм бэ? Өнөөдөр ямар ч ханшийг тогтвортой байлгана гэвэл валютын нөөцөө интервенци хийнэ гэсэн үг. Интервенци хийвэл валютын нөөцөө дуусна. Ингээд Соросын болон бусад өдөөн хатгалгаар интервенци хийсээр байгаад валютын нөөцөө дууссан зүүн европын улсуудын жишиг байгаа.

Бодит эдийн засгийн дүр зураг импорт, экспортын балансаас төлбөрийн балансын тэнцвэртэй байдлаас алдагдалтай байна уу, ашигтай байна уу гэдгээс эцсийн дүндээ манай валютын ханш хамаарна шүү дээ. Манайх экспорт их хийж байна уу, импорт их хийж байна уу гэдгээс үндсэндээ валютын ханш хамаарна. Бид нар экспортоо нэмэгдүүлэх, импортоо орлох тийм үйлдвэрлэл явуулж байж л валютын ханш буурахаас биш. Валютын ханшийг тогтвортой байлгана гэж Монголбанкны зорилтод оруулах нь хэр зэрэг зөв гэж үзсэн юм бэ? Энийг Олон улсын валютын сантай хийсэн тохиролцоотой энэ асуудал зөрчилдөөд байна. Энэ дээр ямар байр суурьтай байгаа вэ? Энэ саналыг татаж болохгүй юу.

Хоёрдугаарт, үг, хэл, найруулгын хувьд Байнгын хороон дээр ажиллах шаардлагатай заалтууд нэлээн байна. Тухайлбал, банкны ажилтны ёс зүйн дүрмүүд бол тодорхой байгаа заалтууд. Үүнийг агуулгаар нь авч болох юм, найруулга хийх хэрэгтэй байна. Банкны салбарт үүссэн зээлийн тасалдлыг зогсоох гэдэг бол мөнгөний нийлүүлэлтийг нэмэгдүүлэх асуудлууд гарч ирнэ. Мөнгөний бодлогоо зөөлрүүлэх. Инфляцийг 8 хувьд барина гэсэн үндсэн заалтуудтайгаа зөрчилдөөд байна. Алт олборлох, хадгалах, тээвэрлэх, хамгаалах, тушаах бүх үе шат бол Эрдэс баялаг, эрчим хүчний яамны ажлын үүрэг функц юм. Энийг Монголбанкинд наах нь зөв юмуу? Ийм зөрчилдсөн заалтууд байна. Үүнийг мэргэжлийн Байнгын хороо юу гэж үзсэн юм бэ?

Талхны үнийг 100 төгрөгт барина гэж хэлж болохгүйтэй адилхан зээлийн хүүг 1 хувьд хүргэх зорилт тавьж ажиллана гэж болохгүй ээ. УИХ үнэ тогтоодог болох нь, социализм байгуулах гэж байгаа юмуу гэж асуумаар байна. Энэ талаар ямар бодолтой байна вэ?

Д.Дэмбэрэл: -Ажлын хэсгийн гишүүдээс 

Л.Пүрэвдорж- Монголбанкны ерөнхийлөгч

Г.Дэлгэрмаа-Монголбанкны Валютын газрын захирал,

Лхагвасүрэн –Монголбанкны Хяналт шалгалтын газрын захирал

Р.Саранцэцэг –Монголбанкны Мөнгөний бодлогын хэлтсийн захирал нар чуулганы хуралдаанд оролцож байна.

Байнгын хорооны дарга хариулъя.

Ц.Баярсайхан: -Г.Занданшатар гишүүний асуултад хариулъя. Төрийн мөнгөний бодлогын талаар 2000 онд баримтлах үндсэн чиглэлийг батлах тухай УИХ-ын тогтоолын төслийн нэгдүгээр хэлэлцүүлгийг хийхэд миний бие парламентын бүлгэмийн айлчлалтай байсан. Д.Зоригт гишүүн хуралдааныг удирдсан. Би Г.Занданшатар гишүүний асуултаас сая ойлголоо. Өөрөөр хэлбэл Байнгын хорооны гишүүдийн дэмжсэн 2, 4 дүгээр зүйлийг МАХН-ын бүлэг татаж авч байгаа юм байна гэж ойлголоо. Би гайхаад байсан юм. Яагаад ийм саналыг хураалгасан юм бол гэж. Бид төгрөгийн ханшний тогтвортой байдлыг хангана гэдэг чинь урьд өмнө уян хатан тогтох нөхцөлийг л бүрдүүлсээр ирсэн. Ийм хатуу нөхцөлийг зааж болохгүй ээ. Энэ бол зах зээлийн зарчмаасаа ч өөр болчихож байна. Төв банкныхаа явуулах мөнгөний бодлогод ч гэсэн төвөгтэй байдалд орно. Олон улсын валютын сантай хийсэн гэрээ, хэлцлийг эргэж харахад хүрнэ. Ийм байдлаар санал хурааж болохгүй байх гэж бодож байна.

Хоёрдугаарт, алтыг тушаах, тээвэрлэх, хамгаалах бол Засгийн газрын төвшинд Монголбанктай ярилцаад шийдчихдэг ийм асуудлыг төрийн мөнгөний бодлогод оруулж баталж болохгүй. Тийм учраас Г.Занданшатар гишүүн бүлгийн дэд даргын хувьд энэ саналаа уг нь татаад авчихвал сайн байна. Энэ бодлогод нийцэхгүй.

Д.Дэмбэрэл: -Г.Занданшатар гишүүн ээ. Үүнийг татаж байна гэж ойлгох уу гээд байна. Энэ хоёр чинь хоёулаа юу болоод байна. 2, 4 чинь өөрийн чинь хэлсэнтэй холбоотой зүйл шүү дээ.

Г.Занданшатар: -Энэ асуудлаар манай бүлгээс албан ёсоор санал хураагдсан асуулт байхгүй. Бүлгийн дүгнэлтээ манайх уншиж танилцуулна. Тэгэхээр яг энэ асуудлуудтай холбогдож би бие дааж шийдвэр гаргах эрх байхгүй л дээ. Зөвлөлдөөд юу гэж шийдсэн бэ, ажлын хэсгийнхэн?

Д.Дэмбэрэл: -О.Чулуунбат гишүүн асуултаа тавья.

О.Чулуунбат: -Баярлалаа. Байнгын хорооны дүгнэлттэй холбогдуулж надад нэг асуулт байна. Гэхдээ би үүнийг Байнгын хорооны дарга юмуу, гишүүдээс биш, Монголбанкны ерөнхийлөгч Л.Пүрэвдоржоос асуумаар байна. Яг Байнгын хорооноос гаргасан энэ саналын дагуу болохоор манайх арай жаахан зах зээлийн бус зарчмаар сонсогдоод байгаа юм. Би энэ заалтыг хэлэх гээд байна л даа. Мөнгөний нийлүүлэлтийг нэмэгдүүлэх, Монголбанкны бодлогын хүүг бууруулах байдлаар арилжааны банкны зээлийн хүүг сарын 1 хувьд хүргэх зорилтыг тавьж хэрэгжүүлэх гээд оруулчихсан байгаа шүү дээ. Дэмжлэг авчихсан.

Манай гишүүд ч гэсэн Байнгын хороон дээр үүнийг яг цохон тэмдэглээд байгаа юм. Өнөөдрийн гол проблем  санхүүгийн зах зээлд бүх юм үнэтэй болчихоод байгаа шүү дээ. Хадгаламж ч үнэтэй, зээл нь бүр тэрнээсээ хоёр дахин үнэтэй. Манай эдийн засгийн санхүүжилтийг хямдруулах гол арга бол бид ноднин хадгаламжийн даатгалын хуулийг баталж байхад Сангийн сайд, Монголбанкны ерөнхийлөгч хоёрт хоёуланд нь санал гаргаж байсан, хоёуланд нь бичгээр төслийг нь өгч байсан юм. Монголбанк, Сангийн яам хоёр одоо даатгалынхаа эсрэг арилжааны банкуудаас, хувийн салбаруудаас төлбөр нэхэх ёстой. Төр бол маш том баталгаа өгч байна шүү дээ. Бид нар хадгаламжийг нь баталгаажуулаад өгч байна. Тийм учраас та нар өөдөөс нь төлбөр нэхэх ёстой. Энэ төлбөр нь хадгаламжийн хүүгээ бүх банк бууруулчих. Жаахан захиргаадалтын хэлбэр байгаа. Гэхдээ энэ бол хамгийн зөв момент байсан гэж би бодоод байгаа юм. Одоо үүнийг хэрэгжүүлж болдоггүй юмуу? Яагаад гэвэл Монголбанкны статистикаар ийм байгаа шүү дээ. 100 саяас дээш хадгаламжтай иргэдийн тоо ерөөсөө 5-хан хувь байгаа. 5-хан хувь нь л жаахан бужигнана, дургүйцнэ. Мөнгөө гаргавал гаргаг. Гараад монгол төгрөг цаашаа явахгүй шүү дээ. Ихэнх нь 5, 10 сая төгрөгийн хадгаламжтай хувь нь бараг 90 хувь байдаг шиг санаж байна. Тэгэхээр энэ арга хэмжээг авч болохгүй байсан юмуу гэж би асуух гээд байна.

Д.Дэмбэрэл: -Л.Пүрэвдорж хариулъя. Уг нь Байнгын хороо бодлогынхоо төвшинд хариулах ёстой юм.

Л.Пүрэвдорж: -Сүүлийн 20-иод жилд зээлийн хүүг бүрдүүлж байгаа хоёр компетент хадгаламжийн эх үүсвэрийн хүү, тэрнээс цаана нь банкны ашиг, алдагдал, эрсдэлтэй холбоотой хэмжээ хоёр харилцан адилгүй өөрчлөгдөж иржээ. Хадгаламжийн хүү буураагүй байна. Ерөөсөө тогтвортой байгаад байна. Харин цаана нь үлдэж байгаа хэсэг нь хоёр дахин буурсан байгаа. Тэгэхээр зээлийн хүү буурахгүй байгаа нэг үндсэн шалтгаан бол хадгаламжийн хүү дээр байгаа нь үнэн. Үүнийг өнөөдөр хадгаламжийн даатгал гаргасантай холбогдуулаад захиргаадаад бууруулах боломж бий юу гэсэн асуудал яригдаад байгаа юм. Энд хэд хэдэн зүйлийг бодолцох ёстой. 

Нэгдүгээрт, хадгаламжийн өнөөдрийн энэ даатгал бол удах учиргүй. Эндээс маш түргэн гарах учиртай. Тийм бэлтгэлийг Засгийн газарт ч хангаж байгаа. УИХ-д удахгүй орж ирнэ. Хадгаламжийн ердийн даатгалын сонгодог тогтолцоо руугаа орох хэрэгтэй. Үүнийг үүрдийн юм гэж бодож, зээлийн хүүг захиргаадаж хадгаламжийн хүүг нэг удаа хүчээр буулгах нь цаг үеийн юман дээр үүрдийн юм шиг бодож арга хэмжээ авч болохгүй байгаа юм.

Хоёрдугаарт, эндээс банк ч чадаж байгаа, хадгаламж эзэмшигчид хадгаламж нь баталгаатай болсон нь нөлөөлж байгаа. Гэхдээ монголын төр өнөөдрийг хүртэл хадгаламжийн даатгалын сонгодог тогтолцоогоо бий болгоогүй. Бий болгоогүй учраас энэ бол хадгалуулж байгаа хүмүүсийн буруу биш. Өөрийнх нь хэвийн юмыг бий болгоогүй байж, өнөөдөр захиргаадах нь нэг талаасаа шударга биш. Хамгийн гол нь өнөөдөр банкны салбар хүндрэлтэй байна. Энэ нөхцөлд ялангуяа эх үүсвэр талд нь захиргаадсан, хатууруулсан арга хэмжээ авч болохгүй байна. Тэгвэл банкны салбараас мөнгө урсах, банкны салбар маань эргээд хүнд байдалд орох ийм байдалтай байна.

Гуравдугаарт, аливаа захиргааны арга гэдэг бол тийм сайн арга биш. Өөрөөр хэлбэл, өнөөдөр зээлийн хүүг захиргаадаад тогтоох тухай Их Хурал дээр ярьж болохгүй гэдэг шиг хадгаламжийн хүүг захиргаадаж тогтоох нь тийм сайн арга биш гэж бид үзэж байгаа юм.

Ер нь хадгаламжийн хүүгээ бууруулахын тулд яах ёстой вэ гэхээр хадгаламжийн даатгалын сонгодог тогтолцоог бий болгомоор байна. Банкны салбарт бүтцийн өөрчлөлт хиймээр байна. Зээлийн эрсдлийг бууруулах хэрэгтэй байна. Үүнтэй холбоотойгоор эрх зүйн орчинг бүрдүүлэх хэрэгтэй гэх мэтийн олон ажил байгаа.

Би мөнгөний бодлогыг Их Хурлаар хэлэлцүүлэх үед макро төвшинд юу хиймээр байна, микро төвшинд юу хийх гэж байна вэ гэсэн саналаа хэлсэн. Макро төвшинд хадгаламжийн хүүг ч, зээлийн хүүг бууруулах үндсэн нөхцөл бол өнөөдөр бид инфляцийг жилийн 8 хувьд хүргэж байгаа явдал нь хадгаламжийн хүү буурах нөхцөлгүй байгааг л харуулж байгаа юм. Хадгаламжийг 12 орчим, инфляци 8 хувь юм бол бодитой хувь нь 4 орчим л байна шүү дээ. Тэгэхээр инфляцийг бид нам төвшинд тогтворжуулах, төгрөгөөр тогтворжуулах, эдийн засгийнхаа тогтвортой байдлыг хангах макро нөхцөлийг бид хангах ёстой.

Өнөөдөр манай  инфляци 10 хувийн дотор гэдэг юмуу. Инфляци нэг оронтой тооны дотор гэдэг бол үндсэндээ тэр хадгаламжийн хүү 10-аас дээш байх нөхцөлийг нь бүрдүүлж өгөөд байгаа юм. Энэ инфляци чинь тогтворжиж байж, 1, 2 дээр орж ирж байж хадгаламжийн хүү буурах бодитой макро нөхцөл нь бүрдэх учиртай. Микро нөхцөлийн тухайд гэвэл бид банкны салбараа бүхэлд нь өөрчилж, сайжруулах арга хэмжээ байна гэдгийг би ярьсан. Ийм л зүйлийг хэлмээр байна.

Н.Энхболд: -Р.Буд гишүүн асууя.

Р.Буд: -Байнгын хорооноос хэлэлцээд, энэ асуудлыг оруулж ирж байгаа төслийн 5-тай холбогдуулж асуух гээд байна. 5.1.6 дээр мөнгөний нийлүүлэлтийг нэмэгдүүлэх, Монголбанкны бодлогын хүүг бууруулах байдлаар арилжааны банкны зээлийн хүүг сарын 1 хувьд хүргэх зорилтыг тавьж хэрэгжүүлнэ гэж. Ийм захиргаадалтын аргыг Монголбанкинд зорилт болгон тавих нь Их Хурал талаас зохисгүй ажиллагаа байх аа. Яагаад вэ гэхээр надад байгаа мэдээллээр бол арилжааны банкуудад байгаа хадгаламж дээр л зээл олгож байгаа энэ хоёр хүүний зөрүүн дээр л арилжааны банкууд чинь тогтож байгаа юм билээ. Тэгэхээр үүнийг автоматаар сарын 1 хувийн хүүтэй болгоно гэвэл хадгаламжийн хүүг бүр доош нь буулгана гэсэн үг. Тэгж байж арилжааны банкууд чинь тогтвортой ажиллана. Тийм учраас ийм амьдралд боломжгүй зүйлийг эндээс тулгах нь зохисгүй байх гэж бодож байна. Нэгдүгээрт ийм зүйлийг хэлье. Яагаад ийм зүйлийг гишүүд санаачлах болов оо? Д.Ганхуяг, Ц.Цэнгэл гишүүд энэ саналыг санаачилж, дэмжигдсэн юм байна. Тийм учраас энэ хүмүүсээс нь асуувал илүү зохимжтой болов уу.

Хоёрдугаарт, хэрвээ ийм зорилтыг Монголбанкны өмнө тавиад, Их Хурал батлаад өгчихвөл арилжааны банкууд доголдох уу гэдэг зүйлийг би Монголбанкны ерөнхийлөгчөөс асуумаар байна.

Н.Энхболд: -Байнгын хорооны дарга Ц.Баярсайхан гишүүн эхлээд хариулъя. Л.Пүрэвдорж ерөнхийлөгч бэлдэж байгаарай.

Ц.Баярсайхан: -Ерөнхийдөө төслийн 1.6 дээр гишүүдийн гаргасан саналын хувьд санал гаргасан гишүүн бас тайлбар хэлэх ёстой байх. Ер нь эдийн засгийнхаа бодлогын хувьд мөнгөний нийлүүлэлтийг нэмэгдүүлэх, Монголбанк бодлогын хүүг /16.05-17.05, Б.Батгэрэл/  бас зохистой түвшинд нэмэгдүүлэх, бууруулах эрх нь Монголбанк өөрт нь байгаа шүү дээ. 


Энэ дээр ганц шүүмжлэлтэй юм нь юу байдаг вэ гэхээр зэрэг өнөөдөр зээлийн эх үүсвэр дутмаг нөхцөлд Засгийн газраас эрсдэлийн санг тодорхой банкуудад байршуулдаг. Гэтэл банкууд нөгөө эрсдэлийн сангийн мөнгийг зээлдэгчид, аж ахуйн нэгжид олгохоосоо илүүтэйгээр бодлогын хүү өндөр байгаа түвшинд Төв банкны үнэт цаас худалдаад авах, мөнгө маань нөгөө үйлдвэрлэл рүүгээ шилжихгүй байна гэсэн ийм л шүүмжлэл гарч байгаа юм. Ер нь зээлийн хүүг бууруулах чиглэлээр бид байнга л ярьдаг. Тэгэхдээ захиргаадалтаар буюу албадлагаар зээлийн хүүг бууруулна гэж байхгүй. Тийм учраас 1 хувь болгох, 2 хувь болго гэдэг ийм даалгаврыг Их Хурал өгч болохгүй. 


Тодорхой түвшинд харин дээд хязгаарыг тогтоосон ийм жишиг ганц нэг бусад орнуудад байдаг юм билээ. Хэтэрхий өндөр ашиг олох маягаар. Тийм учраас нэг талаасаа энэ чинь банк гэдэг маань өөрийн хөрөнгө. Тэгээд бусдад төвлөрүүлсэн хөрөнгө дээр үйл ажиллагаа явуулж байгаа. Монголын төрөөс иргэдийн хадгаламж, байгууллагуудын харилцааны үлдэгдэлд баталгаа гаргасан. Энэ нөхцөл байдалтайгаа уялдуулахад энэ саналыг арай өөрөөр томъёолж оруулахгүй бол энэ чигээр оруулж болохгүй байх. 


Д.Ганхуяг гишүүн саналаа тайлбарлана биз дээ. 


Н.Энхболд: - Уг нь Байнгын хорооны санал, дүгнэлттэй холбогдсон асуултууд явж байгаа шүү дээ. Тэгэхдээ яах вэ Д.Ганхуяг гишүүнд үг өгье. Та товчхон хариулаарай. Би гайхаад л суугаад байна. Яахаараа тоо тавиад тэрэнд хүргэ гээд. Дараа нь энүүгээр чинь бид бас ажлын дүгнэх гээд л юм гарна. Зах зээлд ийм байх нь ямар байдаг юм бол гайхаад байна л даа. Тийм учраас Д.Ганхуяг гишүүнийг сонсъё. Та товчхон хариулчих.


Д.Ганхуяг: - Энэ том зорилтын тухайд том зорилтоо. Энэ бол хүнд асуудал болсон. Зүгээр яах вэ уг нь 2007 онд хямрал болохоос өмнө манай арилжааны банкуудын хүү буурсаар байгаад дунджаар 12.0 хувьд хүрсэн байсан юм. Монголбанкнаас хийсэн судалгаа ч байж байгаа. Өөрөөр хэлбэл сарын 1 хувийн хүүтэй буюу жилдээ 12.0 хувь. Тэгэхээр би бол энийг зүгээр тоо гэдэг дээр би нөхдүүдийн хэлж байгаа саналыг ойлгож байна. Гэхдээ зээлийн хүүг бууруулах зорилт тавихгүй бол Монгол Улс хөгжихгүй нь гээд. 


Энэ дээр Л.Пүрэвдорж Ерөнхийлөгч маань ч гэсэн яг тод томруун хэлж байгаа. Ийм зорилт байхгүй бол. Тоо гэдэг дээр би бас, тоог нь зээлийн хүүг бууруулах бодлогыг үргэлжлүүлэх ч гэдэг юмуу, зорилт гэж оруулсан байгаа. Зорилт тавих гэж оруулсан байгаа л даа. 


Н.Энхболд: - Бүр хэрэгжүүлнэ гэж бичээд..


Д.Ганхуяг: - Зорилт тавьж хэрэгжүүлэх гээд. Тэгээд яах вэ ер нь энэ асуудал ийм байдлаар тулгамдсан байгаа юм. Энийг нөхдүүд хэлж байгаа. Би зүгээр хэлье л дээ. Өнөөдөр Монгол Улс их жижигхэн зах зээлтэй. Дотоодынхоо зах зээл дээр өрсөлдөөн асар их болсон. Өрсөлдөөн их болохоор зээлийн хүү мянган төгрөгийн ажил хийхэд 25.0 хувийг нь зээлийн хүүгээр төлж байна. Мал маань банкных болсон, барилга байгууламж маань ийм болсон. Энийг мэдэж байгаа. 


Экспортын үйлдвэр, боловсруулах үйлдвэр хөгжүүлье гэхээр ийм өндөр зээлийн хүүгээр явахгүй. Энэ та бүхэн мэдэж байгаа. Сүүлдээ юу болж байна вэ гэхээр зээлийн хүү нь өндөр байгаа учраас найдваргүй зээл нь асар их нэмэгдлээ. Нэмэгдсэн нь энэ мөнгөний бодлогын тайлан дээр бас байж байгаа. Бусад оронд долларын ханш унаад байхад Монголд нэмэгдсэн байгаа. Инфляцийг ярьж байгаа. 2008 оны инфляцийн гол хүчин зүйл бол бензиний үнэ байсан. 78.0 хувь нь. Статистикийн газраас ч гаргасан. Засгийн газраас гаргасан үндэслэл нь ийм л байсан. Тэгээд эргээд бензиний үнэ буурахаар инфляци буурсан. 


Өнөөдөр манай арилжааны банкуудын зээл өгөх санхүүгийн үүсвэр нь 2.6 их наяд төгрөг байгаа. Тэрний 77.0 хувь нь энэ 2 наяд төгрөг нь хадгаламж байгаа. Тэр хадгаламж нь 9.0, 18.0 хувийн хүүтэй байгаа. Тэгээд ерөөсөө энэ үүсвэр дээрээс зээл өгөхөөр өндөр байх нь өөр аргагүй. Дээр нь юу хэлж байна вэ гэхээр Монголбанкны үнэт цааснаас санхүүжиж байгаа арилжааны банкны хүү 10.0-аад хувьтай юм билээ. Тэгэхээр тэр нь 11.0 хувьтай. Сүүлдээ төрийн сангаас ч байсан, гаднаас зээл тусламж орж ирсэн ч гэсэн заавал энэ суурь хадгаламжийн хүү, Монголбанкны бодлогын хүү дээр дахин нэмэгдээд л иргэдэд очиж байгаа. 


Тэгэхээр өөрөөр хэлбэл энэ бол арилжааны банкны ч буруу биш юм, хадгаламж эзэмшигчийн буруу биш гэдгийг бид бүхэн мэдэж байгаа. Гэхдээ хадгаламж өндөр байгаа юм чинь хүү өндөр байх ёстой гэх юм бол Монгол Улсын өрсөлдөх чадвар, үйлдвэр хөгжинө гэж яриад ямар ч хэрэггүй байгаа юм. 


Л.Пүрэвдорж Ерөнхийлөгч хэлж байсан. Өөрөөр хэлбэл энэ хямралын үед банкууд хямрахаар найдвар зээлийг нь төр худалдаж авч байна. Нөгөө талаас бодлогынхоо хүүг доод цэгт нь тултал бууруулж байна. Дээр нь арилжааны банк руугаа хямд санхүүгийн эх үүсвэр, өөрөөр хэлбэл юу гэдэг юм стратегийн ордуудынхаа түүхий эдийг бартерээр өрсөлдөж зараад орлого оруулаад, яг арилжааны банкаа хямд эх үүсвэртэй болгох энэ бодлогыг хэрэгжүүлэхгүй бол бид энд яриад байдаг юм маань амьдрал дээр хэрэгжихгүй байна. Өөрөөр хэлбэл банкирууд ч ярьдаг. Гадаадын зах зээл дээрээс хямд санхүүгийн эх үүсвэр оруулж ирж энэ банкуудыг хямд эх үүсвэртэй болгохгүй бол ерөөсөө явахгүй байна. /минут дуусав/


Н.Энхболд: - Л.Пүрэвдорж Ерөнхийлөгч энэ дээр товчхон. 


Л.Пүрэвдорж: - Надад 12 гэдэг, хэрвээ сарын 1 хувь, тэгээд жилийн 12.0 хувьтай арилжааны зээлийн хүү болговол арилжааны банкуудад яаж нөлөөлөх вэ гэж асууж байна. Нэг ч арилжааны банк үлдэхгүй. Маш товч хариулт бол ийм байна. Тоо хэлэхэд одоо өнөөдөр Монголд төгрөгийн хадгаламжийн дундаж хүү 12.3 хувь байна. Зээлийн дундаж хүү 19.6 байна. Жилээр. Тэгэхээр ингээд нэг жилийн дотор ингэж буурах арга байхгүй. Түүнээс гадна энэ дээр бичлээ ч гэсэн Монголбанк энийг хэрэгжүүлж чадахгүй. Яагаад гэхээр зэрэг Монголбанкинд энэ арилжааны банкуудын хүүнд тийм шууд нөлөөлдөг механизм байхгүй. 


Их Хурал ингэж шийдвэр гаргах ч ёс байхгүй байх. Ийм л зүйл болчихоод байгаа юм. Тэгээд одоо. 


Н.Энхболд: - Н.Ганбямба гишүүн асууя. За Р.Буд гишүүн тодруулъя. 


Р.Буд: - Баярлалаа. Энэ Монголбанкны Ерөнхийлөгчийн саяны тайлбартай санал нэг байгаа юм. Үнэхээр ийм бодлогыг УИХ баталж өгөх юм бол энэ арилжааны банк бүгд дампуурна. Арилжааны банкууд чинь ерөөсөө гол хөрөнгийнх нь эх үүсвэр хадгаламж дээр л тогтож байгаа юм билээ. Харин сая Л.Пүрэвдорж Ерөнхийлөгч хэллээ. Хадгаламжийн хүү дунджаар 12.3. Олгож байгаа зээлийнх нь хүү 19.6 гэж. Эндээс нэг зүйлийг харахад энэ арилжааны банкууд чинь харин дундаас нь дэндүү мөнгө хүлээд байгаа юм биш байгаа. Энэ цааш нь олгодог, энэ хоёр хүүний зөрүүн дээр харин мөнгөний бодлого дээр юм суулгаж өгч болдоггүй юм уу? 


Эдийн засгийн байнгын хорооноос би мөн энийг асуух гэж байна. Энэ хоёр чинь 7.3 хувь байна шүү дээ. Одоо олгож байгаа хадгаламжийн хүү, зээлийн хүү хоёр 7.3 хувийн хүүгийн зөрүү байна. Тийм учраас арилжааны банкууд бас тийм ашиг олоод байгаа шүү дээ. Энд нь харин лимит тогтоож болдоггүй юм уу гэсэн ийм зүйлийг Монголбанкны Ерөнхийлөгч болон Эдийн засгийн байнгын хорооноос асууя. 


Н.Энхболд: - Байнгын хороо ч энд хариулахгүй байх. Л.Пүрэвдорж Ерөнхийлөгч. 


Л.Пүрэвдорж: - Банк бол өөрөө зардал гаргаж байгаа шүү дээ. Тэгээд нэг зүйлийг хэлэхэд улс хэрвээ хөгжье гэвэл банкинд ажиллаж байж л хөгждөг шүү дээ. Хөгжсөн оронд очоод үзэх юм бол банкууд нь өндөр өндөр барилгатай болсон. Гудамжинд алтных нь худалдаа гарч ирж байж л хөгждөг шүү дээ. Энийг зүгээр одоо жишээ болгож хэлж байгаа юм. Банкныхаа салбарыг хавчсанаар улс орон хөгжинө гэж ерөөсөө байхгүй гэж би ойлгож байгаа. Энэ бол юу гэхээр зэрэг энэ бол захиргааных нь зардлаа дааж байгаа, зээлийн эрсдэлийг нь дааж байгаа. Тэгээд цаад талд ашиг олж байгаа гурван л юм байгаа шүү дээ. Бусад бизнесийн салбарт чухам яадаг байгаа юм. Энэ 19.6-аас 12.3-ыг хасахаар зэрэг энэ чинь 7.3 л байна шүү дээ. 7.3-ын дотор бизнес багтаж байна гэдэг бол бас Монголын нөхцөлд тийм өндөр үнэтэй бизнес биш шүү дээ. 


Н.Энхболд: - Зүгээр ер нь Монголбанк манай бодлогын хүүг энэнээс илүү цааш нь дамжуулж зээлж болохгүй шүү гэж хэлж болохгүй юу гэж асууж байна шүү дээ. 


Л.Пүрэвдорж: - Монголбанкны бодлогын хүү бол цааш нь зах зээл рүү Монголбанкнаас нийлүүлж байгаа мөнгөний хүү биш ээ. Монголбанкнаас зах зээл дээр байж байгаа чөлөөтэй мөнгийг татаж байгаа хүү. Саяны хямрал болохоос өмнө Монголбанкнаас арилжааны банкинд тогтмол зээл авч байгаагүй. Ер нь зах зээл хөгжсөн стандартаар бол хэрвээ ямарваа нэг банк Төв банкнаасаа зээл гуйгаад ирвэл тэр банк өөрийнх нь үйл ажиллагаа доголдсоны шинж тэмдэг болдог. Тийм байсан. 


Сая аргагүй эрхэнд бид нөгөө төлбөр түргэн гүйцэтгэх чадварыг дээшлүүлэхийн тулд банкууд ч хүссэн, Монголбанк ч шалгасан 265.0 тэрбум төгрөгийн зээл олгоод одоо АНОД-оос бусдынх нь зээл төлөгдсөн. Тэгэхээр Монголбанкны зээлийн хүү дээр энэ хадгаламжийн хүү дээр Монголбанкны зээлийн хүү нэмэгдэж байна гэдэг бол буруу ойлголт. Монголбанкнаас санхүүжилт ганц нэг шөнийн овернайт зээл авдаг ганц богино хугацаатай, нэг хоёр хоногоор зээл авдаг. Тэр бол тэгж Монголын зээлийн эх үүсвэрт нөлөөлөөд байгаа юм байхгүй. 


2.6 их наядын чинь ихэнхи нь хадгаламж, 1.6 их найд. Бас нэг 1.0 тэрбум орчим байна уу харилцах байж байгаа шүү дээ. Тэрнээс л бүтэж байгаа шүү дээ. Монголбанкны зээлийн хүүнээс шууд банкны зээлийн хүү хамаараад байгаа юм шиг ойлголтыг бид засах хэрэгтэй байгаа юм. Тэрэнд бид буруутай байх. Бид бас мэдээлэл гаргахгүй байгаа. Тийм учраас Монголбанк энэ асуудлаар тэр өргөн олон нийтэд зориулсан тийм материал бэлтгэж веб дээрээ тавьж байгаа. УИХ-ын гишүүддээ ч өгье гэж бодож байгаа юм. 


Н.Энхболд: - Н.Ганбямба гишүүн. 


Н.Ганбямба: - Баярлалаа. Би зүгээр энэ Байнгын хорооны санал, дүгнэлтийг гайхаад асуух гэсэн юм. Тэгээд олон гишүүдээс давхцаад энэ асуудал гарчихлаа л даа. Байнгын хороо бол захиргааны арга гэсэн ийм нэг саяны шүүмжлэлд өртөж байгаа зүйлүүдийг зохицуулж болно биз дээ. Хэлэлцүүлгийн явц дунд. Тэрнээс уг нь бол одоо яг нарийндаа бол манай бас эндээс ч гарлаа даа. Валютын ханшийг тогтворжуулах гээд. Валютын эрэлт нийлүүлэлтээр зохицуулах, зохицуулагддаг ийм харилцаануудыг бид ийм тулгасан маягын ийм зорилт хэрэггүй л дээ. 


Хоёрдугаарт нь, зээлийн хүү 1 гэж тогтоохоор бас л зах зээлийн зарчимд харшлаад явж байгаа учраас ер нь зээлийн хүүг шууд яаж бууруулах вэ гэдэг эдийн засгийн механизмуудыг одоо бид жинхэнэ мөнгөний бодлого дотроо суулгаж өгмөөр байна. Яг зах зээлийнхээ зарчимтай тохирсон ийм механизмууд ямар механизмууд байх вэ? Манай үндсэн байнгын хороо бол Эдийн засгийн байнгын хороо л доо. Тэгэхээр Эдий н засгийн байнгын хороон дээр одоо яг үндсэндээ үнэхээр бодит эдийн засгаа дэмжих, бодит үйлдвэрлэлийг дэмжих энэ түвшинд мөнгөний бодлогын үр дүнг яаж хүргэж гэдэг асуудал цаана нь яригдаж байна гэсэн үг л дээ. Тэгэхээр энэтэй холбогдуулаад манай Эдийн засгийн байнгын хороо ямар боломж байна вэ гэж асуумаар байна. 


Н.Энхболд: - Ц.Баярсайхан дарга хариулах уу? 


Ц.Баярсайхан: - Тэгэхээр Монгол Улс бол зах зээлийн зарчмаас ухраагүй. Тийм учраас гаргаж байгаа бодлого нь энэ явуулж ирсэн бодлогоосоо ухарсан бодлого байж болохгүй гэж үзэж байгаа. Яагаад ч юм Байнгын хороон дээр олонхи нь ийм саналыг дэмжсэн юм билээ. Тийм учраас ялангуяа тэр ханшийг хатуу байдлаар тогтооно, дээр нь тэр арилжааны хүүг 1 хувьд хүргэнэ гэдэг ийм асуудал байж болохгүй байх.


Д.Ганхуяг гишүүний ярьж байгаа нэг зүйлтэй санал нэгтэй байгаа юм. Тэр нь бол гадна талаас хямд эх үүсвэрийг татаж, тэгээд урт удаан хугацаанд үйлдвэрлэлийг дэмжсэн тэр бодлого гэдэг бол зайлшгүй хэрэгтэй. Гэлээ гэхдээ Монгол Улсын Засгийн газар энэ жилээс эхлүүлээд ОУВС-тай тодорхой хөтөлбөр тохироод явж байгаа шүү дээ. Энэ тохирсон хөтөлбөрийн дагуу гаднаас бид 200.0 орчим сая долларыг л Засгийн газрын түвшинд ярилцаж авах бололцоотой. Хувийн хэвшлийн түвшинд, хөрөнгө оруулалтын түвшинд хязгаар байхгүй. Тийм учраас өнөөдөр энэ мөнгөний бодлого бол инфляцийг нам түвшинд тогтворжуулж, үйлдвэрлэл, хөрөнгө оруулалтыг дэмжсэн бодлогыг явуулна гэсэн ийм л томъёоллоор орчихвол үндсэндээ энэ том зангилаа асуудалдаа ерөнхийдөө багтжээ гэж ингэж ойлгож байгаа юм. 


Тийм учраас тэр Байнгын хорооноос дэмжсэн саналын 2, 4 гэсэн зохих саналууд намын бүлгүүд дээр яригдаад татагдах байх гэж ингэж бодож байна. Тийм учраас энэ зах зээлийн зарчимдаа нийцсэн. Монголбанкийг хэдийгээр удирдлагуудыг нь Их Хурлаас томилдог ч гэсэн энэ мөнгөний бодлого, явуулж байгаа үйл ажиллагаа нь бас нэлээн тийм бие даасан байх ёстой шүү дээ. Тэр бие даасан байдлыг хангаж байж бид мөнгөнийхөө бодлогын хэрэгжилтийг Төв банкнаасаа шаардах эрхтэй. Тэгэхгүйгээр ийм хатуу нөхцөл тогтоосон нөхцөлд Монголбанк ажиллаж чадахгүй. Тийм учраас Н.Ганбямба гишүүнтэй санал нэг байна. Н.Ганбямба гишүүн энэ талаар тодорхой ойлголттой, санал нэг байна гэж бодож байна.


Н.Энхболд: - Ц.Цэнгэл гишүүн. 


Ц.Цэнгэл: - Д.Ганхуяг гишүүн бид хоёр 1 хувь хүртэл гэж оруулсныг. Ер нь Байнгын хороон дээр яг 1 хувь энэ тэр гэдэг дээр биш шүү дээ. Төрийн мөнгөний бодлогыг бас, төрийн сангийн мөнгийг бид арилжааны банкуудаар дамжуулж бас олгож байгаа. Энэ хүрээндээ механизм хайгаачээ. Ер нь манай энэ малчид, ард иргэдийн зээлийн өндөр хүүгээс болоод ямар нэг бизнес ийм бололцоо байхгүй байна. Тийм учраас зээлийн хүүг бууруулах зорилт тавь гэсэн асуудал байгаа юм. 


Яах вэ нэг хувийн хүү гэдэг нь бас ингээд яг хатуу яах юм бол манай Р.Буд гишүүний хэлж байгаа үнэн л дээ. Эргээд банкинд хадгаламжийн асуудал тэр дээр ороод ирнэ. Энэ бол яг хатуу тоо тавихаа болъё. Зүгээр ер нь зорилтыг тавьж ажиллаачээ гэсэн ийм санаа байгаа юм. Яагаад гэвэл энэ төрөөс бас арилжааныхаа банкуудыг бид дэмжиж байгаа. Энэний хариуд бас арилжааны банкуудад тодорхой хэмжээний байж байсан хүүнүүдээ урд өгч байсан хүүнээсээ багасгаачээ гэсэн энэ санаа байгаа юм шүү. Монголбанк энэ бас тодорхой ажил зохиогоочээ гэж байгаа. 


Энэ арилжааны банкууд дампуурах нь дампуураад ингээд янз бүрийн асуудалд орох юм. Олон улсын байдалд энэ Монголбанкны хуулийг өөрчлөхөд ер нь тодорхой эздүүдийг тэр үйл ажиллагаанд шууд ордог, шууд эздүүд нь барилга барьдаг. Эсвэл зээлээ өөрсдөө авчихдаг, ангид менежментийн багийг бий болгосон тохиолдолд энэ арилжааны банкуудын зөвшөөрөл, эрсдэл энэ тэрийг хамгаалах, энэ Монголбанкнаас энийг шууд удирдах ийм боломж байна уу? Тэгэхгүй бол энэ чинь одоо нэг эзэд нь гэж нэг тодорхой хэдэн улсууд, дураараа өөрсдөө ч хамаатан садандаа ч өгөөд ингээд банкны энэ хадгаламж зээлийн чинь энэ хохирол гарах юм бол эргээд л одоо ерөөсөө төр дээр унах ийм л юм харагдаад байна шүү дээ. 


Тэгэхээр энэнээс сэргийлэх гол арга нь бол тэр анх зөвшөөрөл янз бүрийн юм өгөхдөө энэ дээр тодорхой цензур тавьж энэ менежментийн багийг нь үзээд, танай энэ менежментийн баг бол үнэхээр ажиллах юм байна. Тэр эздүүдийг нь ард иргэдэд ил тод зарлаад, энэ АНОД банкны эзэд бол энэ улсууд, энэ бол банкны үйл ажиллагаанд менежментээ хийхгүй. Гэхдээ тодорхой ямар тийм хувилбар байдаг юм. Ийм юм хийхгүй бол энэ зүгээр тодорхой мөнгөтэй улсууд, гадна дотны улсууд банк байгуулаад, тэгээд эргүүлээд тэрийгээ бусад энэ төрийн сангийн мөнгө ч гэдэг юм уу, хадгаламж зээлийн, иргэдийн мөнгөөр бас ингээд бизнес манайх руу тодорхой юм харагдлаа шүү дээ. Энийг болиулах тал дээр Монголбанкны хуульд ямар өөрчлөлт оруулмаар байна. Бид хэлэлцээд энэ дээр юм тавихгүй бол болохгүй нь. Өнөөдөр яах вэ зүгээр банкуудыг нэгтгэх, том банк болгоё л гээд байгаа юм. Энэний цаана бас юу байгаа юм. Яг үнэндээ бол тэгээд том болчихоороо үнэхээр ахиад дампуурахгүй, зээлийнхээ хүүг бууруулаад, ард иргэдэд ашигтай тийм банк болж чадах уу, үгүй юу гэдэг дээр бас банкны хуулиасаа эхлээд, арилжааны банкны хоорондын уялдааг одоо яаж зохицуулах вэ гэсэн ийм асуулт байна даа. 


Н.Энхболд: - Л.Пүрэвдорж Ерөнхийлөгч.


Л.Пүрэвдорж: - Ц.Цэнгэл гишүүн өнөөдрийн Монголын банкны тогтолцоонд, банкны салбарын үйл ажиллагаанд байгаа том дутагдлыг хөндөж ярилаа. Дэлхийн санхүү, эдийн засгийн хямралаар манай эдийн засаг хүндэрч, ерөнхийдөө санхүүгийн салбарт үүсээд байгаа энэ хямрал нөхцөл ч байгаа. Гэхдээ тэр хямрал чинь ямар хэлбэрээр илэрч байна вэ гэхээр зэрэг хамгийн нэг дэх шалтгаан нь банкны эзэд, тэдгээрт холбоотой этгүүдэд өгсөн зээлийн чанар эхэлж муудаж байгаа. Эзэд нь шууд авдаг. Нууж авдаг. Тэгээд тэр зээл нь муудаж байгаа. АНОД дээр жишээлэх юм бол 52.0 тэрбум төгрөгийн ийм зээл байж байгаа шүү дээ. Найдваргүй. АНОД бол хямрал болсон болоогүй дампуурах л ёстой банк байсан. Ийм болчихоод байгаа. 


Тийм учраас одоо энэ хуулиудын өөрчлөлтөд тэр холбоотой этгээдийн тодорхойлолтыг тод болгох, банкны нэгдлийн тухай ойлголтыг оруулах, за тэгээд санхүүгийн нэгдсэн хяналтын систем тогтоох тухай асуудал, Монголбанкны хянан шалгагчдын эрх хэмжээг нэмэгдүүлэх тухай асуудал, тэгээд одоо тэр банкны ил тод байлгахтай холбоотой асуудал гэх мэтээр олон чиглэлээр хуулиудад тусаж байгаа. Тэгээд мөн Их Хурал дээр сая санал хэлэлцэх эсэх асуудлыг ярьж байхад банкны дампуурлын асуудлыг энэ хуульд нь хийе гэж байгаа. Тэр ч бас их зөв зүйтэй байх гэж бодож байна. 


Тэгээд Их Хурлын гишүүдээс энэ хуулиуд дээр гарах саналуудад Монголбанкны зүгээс ихээхэн нээлттэй байж, судалж, хамтарч ажиллаж, энэ хуулийг сайн болгохын төлөө ажиллана. 


Н.Энхболд: - Х.Наранхүү гишүүн асууя. 


Х.Наранхүү: - Төгрөгийн ханш, ер нь тэгээд инфляци энэ тэр гээд макро үзүүлэлтийг макро эдийн засгийн суурь нөхцөлөөр тодорхойлно гэдгийг биччихээд эргээд энэ үндсэн чиглэл дотроо тодорхой ийм тоон зорилт тавих нь үнэхээр зохисгүй, зөрчил гарсан байна гэдгийг түрүүн хэлсэн хэд хэдэн хүний саналтай нийлж байна. Энийг одоо өөрчлөхгүй бол болохгүй гэдгээ нэмээд хэлье. 


Асуух хоёр зүйл гэвэл угаасаа манай банкны тогтолцооны нэг сул тал нь, бүгдээрээ л ярьж байна л даа. Энэ зээлийн хүү. Тэгэхээр энэ зээлийн хүү ч гэсэн өөрөө макро эдийн засгийн суурь нөхцөлтэй, микроэдийн засгийн суурь нөхцөл, аль алинтай нь холбоотой. Тэгэхээр олон хүчин зүйл байгаа. Тэрний нэгийг нь би асуух гэж байна л даа. Манай банкууд хэтэрхий жаахан. Гадны банкуудтай харьцуулсан ч жаахан, угаасаа ч манай эдийн засгийн цар хүрээ дотор ярьсан ч гэсэн угаасаа хэт жаахан олон банкууд. Тэгэхээр энэ банкуудыг одоо нийлэх нөхцөл байдлыг нь бүрдүүлэх, шаардлагыг нь өндөржүүлэх энэ талын ажил явагдана гэсэн зүйлүүд нэлээн яригдсан. Энэ талын асуудал үндсэндээ энэ Үндсэн чиглэл дэх бүлэгт үндсэндээ тусгагдаагүй байна. Энэ тал дээр ямар учиртай вэ гэдгийг би Байнгын хорооноос, бас Л.Пүрэвдорж даргаас асуумаар байна. 


Хоёр дахь энэ банкны салбарыг бэхжүүлэх нөгөө нэг хүчин зүйл энэ гадаадын хөрөнгө оруулалт. Энэ банк, санхүүгийн үйлчилгээний зах зээл дээр бас тодорхой хэмжээний өрсөлдөөн байх ёстой. Гадны хөрөнгө оруулалт байх ёстой байх. Тэгэхээр өнөөдрийн байгаа, орж ирсэн гадаадын хөрөнгө оруулалтын түвшин шаардлагын хэмжээнд хүрсэн юм уу? Энийг цааш нь одоо урамшуулах, дэмжих, нэмэгдүүлэх ийм шаардлага байхгүй юм уу? Эсвэл өнөөдрийн орж ирсэн хэмжээ нь манай юу гэдэг юм үндэсний аюулгүй байдалд нөлөөлөх хэмжээнд болчихоод байгаа юм уу? Энэ дээр тайлбар өгнө үү? 


Н.Энхболд: - Ц.Баярсайхан дарга хариулъя. 


Ц.Баярсайхан: - Манай банкууд жижигхэн л гэж яриад байгаа юм л даа. Эдийн засаг маань жижигхэн л гэж яриад байгаа юм. Тэгэхдээ эдийн засаг бол байнга л өсөн нэмэгдэж байгаа юм. Нийт мөнгөний хэмжээтэйгээ уялдуулаад одоо банк дахь мөнгө, хадгаламжийн хэмжээг уялдуулахад банк бол бас олон цөөн гэдэг тийм үзүүлэлтээр тооцоход төвөгтэй. Одоогийн байдлаар зарим банкууд бас нэгдэж, нийлж байгаа энэ үйл явцыг Монголбанк дэмжиж байгаа. Ийм бодлого харагдаж байгаа. 


Цаашдаа мэдээж хувийн болоод гадна дотны хөрөнгө оруулагчидтай хамтарсан ийм банк шинээр байгуулагдах үйл явцыг Монголын төр дэмжих нь зүйтэй байх. Мөн одоо гаднаас хямд эх үүсвэртэй, ийм эх үүсвэр болж, урт удаан хугацааны тодорхой төсөл, хөтөлбөрүүдийг дэмжсэн ийм бодлого зайлшгүй хэрэгтэй. Төр хувийн хэвшлийн түншлэлийн талаар бодлого баталсан. Одоо концессийн хуулийг хэлэлцэж байна. Ялангуяа дэд бүтцийн салбарт томоохон хөрөнгө оруулалт хийгдэхэд урт удаан хугацааны ийм хөрөнгүүд Монголын зах зээл дээр орох бололцоо бий. Бид адаглаад бүх аймгийнхаа төвийг хар замаар холбох, төмөр замын шинэ стратеги хэрэгжүүлээд, дэд бүтцийн, ялангуяа уул уурхайн том орд бүхий газрууд байгуулахад асар их хэмжээний хөрөнгө оруулалт гарч ирнэ. Тийм учраас энэ хөрөнгө оруулалтын чиглэлээр ийм банкууд хэрэгтэй болох байх. 


Банкууд дээр мэдээж нэмэгдэж хөрөнгө оруулалт шаардлагатай болно. Зүгээр ер нь тэр валютын ханшны хувьд Х.Наранхүү гишүүний хэлсэн саналууд одоо намын бүлгүүд дээр яригдаад зохистой түвшиндээ санал гараад, зарим нь татагдаад шийдэгдэх байх гэж ингэж бодож байна. 


Тэр банкны дүрмийн сан юмнууд бол бас тодорхой хэмжээний тооцоо судалгаан дээр үндэслэгдээд хийх байх. Одоо банкны хуулийн шинэчилсэн найруулгыг хэлэлцэж байгаа. Энд одоо цаашдаа эдийн засаг, өсөлт байдалтай холбогдуулаад дүрмийн санг нэмэгдүүлэх эсэх асуудлыг Монголбанк өөрөө шийдээд явахаар ийм хуулийн төсөл явж байгаа. 


Н.Энхболд: - Хангалттай, хангалтгүйн тухай гээд, их болчихвол үндэсний аюулгүй байдалд ямраар нөлөөлөх вэ гэж яригдсан уу, үгүй юу? Байнгын хороон дээр. 


Ц.Баярсайхан: - Хөрөнгө оруулалтын хэмжээ бол одоо тэгээд хангалттай түвшинд хүрсэн гэж хэлэхэд арай эрт байна даа. Түрүүний хэлдэгээр дэд бүтцийн салбарт хөрөнгө оруулалт хийгдэхэд асар их хэмжээний хөрөнгө оруулалт хийх, манай эдийн засаг даах чадвар бий байх гэж бодож байгаа юм. 


Н.Энхболд: - Л.Пүрэвдорж дарга нэмэх юм байна уу? 


Л.Пүрэвдорж: - Надаас бас асуулаа. Тэгэхээр энэ үндсэн чиглэл дотор банкны салбарт бүтцийн өөрчлөлт хийх дунд хугацааны хөтөлбөрийг боловсруулж хэрэгжүүлж эхэлнэ гэж байгаа. Тэр дотор бүх зүйлүүд орж байгаа. Бид яг энэ жилдээ бид хямралаа даван туулах хэрэгтэй байна. Хойтон жилээс үнэхээр тэр банкуудын дүрмийн санг нэмэгдүүлэх ийм зорилтыг тавьж хэрэгжүүлэхээр төлөвлөж харж байгаа гэдгийг хэлье. 


Гадны хөрөнгө оруулалттай холбогдуулаад бас сүүлийн үед Монголын банкны салбар бүхэлдээ гадны мэдэлд очлоо, энд гэсэн ийм яриа Их Хурлын танхимд ч гарч байна. Олон нийтийн дунд ч гарч байна. 


Тэгэхээр одоогийн байдал юу байна вэ гэхээр зэрэг бид ингээд олон улсын нөгөө аудит хийлгээд банкуудаар хөрөнгө чинээг үзээд ирэхээр зэрэг өөрийн хөрөнгийн дутагдал нэлээн гарна. Банкууд дээр. Тэрийг одоогийн өмчлөх эздээс нь өгөх боломж байгаа. Тийм учраас одоо банкны эздүүд ихээхэн дотоодын бөгөөд гадны хөрөнгө оруулалтад нээлттэй байхаас өөр арга байхгүй. Дотоодын аж ахуйн нэгж, хөрөнгө оруулагчид банкны салбар луу өөрийнхөө боломжийг дайчилж хөрөнгө оруулаачээ гэж уриалж байгаа юм. 


Дээрээс нь гадны хөрөнгө оруулалтыг татахгүй бол бүх зардал нь төр дээр бууна. Төр дээр буухаас гадна банкны салбарын буцаагаад нийгэмчлэх асуудал гарч эхэлнэ. Тэгээд өнөөдөр монгол битгий хэл дэлхий нийтээрээ гадаадын эх үүсвэрийн төлөө өрсөлдөж байгаа шүү дээ. Бид Их Хурлыг даван туулахын тулд гадны эх үүсвэр олж ир гэсэн биз дээ. Тэгэхээр энэ арилжааны банкууд дээр, тэр тусмаа олон улсын санхүүгийн байгууллагуудаас энэ удаад хөрөнгө орж ирэхийн эсрэг байж боломгүй байгаа юм гэдгийг би бас хэлье. 


Н.Энхболд: - Х.Наранхүү тодруулъя. 


Х.Наранхүү: - Маш товчхон тодруулга хийе. Сая Л.Пүрэвдорж дарга ч тэр Ц.Баярсайхан дарга ч тэр миний асуусан зүйлийг уг нь зүйтэй, бодож байгаа, хийж байгаа гэж хариулчихаад, энэ 2010 оны үндсэн чиглэлд байхгүй учраас 2010 оны тухайд энэ асуудал аль аль нь тийм чухал ажил хэрэгч байдлаар тавигдахгүй зорилт гэж үзэж байгаа юм уу гэж л би ойлголоо шүү дээ. Энэ одоо миний ойлголт мөн үү? 


Н.Энхболд: - Л.Пүрэвдорж ..


Л.Пүрэвдорж: - Тэгэхээр тэр банкны өөрчлөлтийн дунд хугацааны хөтөлбөр гэдэг чинь зөвхөн энэ биш, банкныхаа салбарыг сайжруулах ийм иж бүрэн төлөвлөгөө болох юм. Тэгэхээр яг дүрмийн санг, өөр чинь дүрмийн санг нэмэгдүүлэх асуудлаар шууд асуулаа гэж ойлгосон. Тэрийг энэ жил шахаж болохгүй байгаа юм. Энэ жил тэртээ тэргүй банкууд маань өөрийн хөрөнгийн дутагдалд орсон, ихэнхи банк. Ийм байж байхад нь чи дүрмийн сангаа нэмэгдүүл гэвэл шууд л үүдээ хаа гэсэнтэй ижил үг болоод байгаа байхгүй юу. 


Тийм учраас энэ жилдээ бид хямралаас даван туулна. Таны хэлж байгааг хэрэгжүүлэх зорилт бол мөнгөний үндсэн чиглэлд суусан гэж үзнэ. Яагаад гэхээр зэрэг бид тэр дунд хугацааны хөтөлбөр дотроо тэрийгээ оруулна. Тэгээд хойтон жилээс хэрэгжүүлнэ гэж би хариулж байгаа. 


Н.Энхболд: - Баярлалаа. Э.Бат-Үүл гишүүн. 


Э.Бат-Үүл: - Баярлалаа. Монголбанкны Ерөнхийлөгчөөс асуух гэсэн юм. Асуултынхаа өмнө бас зарим нэг зүйлийг тодруулах хэрэгтэй байна л даа. Саяхан ОУВС-гийн дэлхийн эдийн засгийн хямралын уг шалтгааныг судалсан судалгааны ажлын эхний тайлан гарсан байна лээ. Тэгэхээр энэ тайлан дээр юу гэсэн гэхээр зэрэг энэ эдийн засгийн энэ их том хямралын уг шалтгаан бол Энэтхэг, Хятадын асар их хэмжээний хуримтлалыг барууны нэр хүндтэй банкуудад байршуулсан. Маш их хэмжээний хуримтлал. Мөн хуучин соц орон, гуравдагч орнуудаас зувчуулсан, авлига, хээл хахуулиар олсон асар их орлогыг бас зугтаалгаж тэр өндөр хөгжилтэй орнуудын банкууд руу их байршуулсан. Ингээд асар их тийм хадгаламжийн эх үүсвэр бий болсон. Тэрийгээ яаралтай зах зээл рүү борлуулах шаардлага гарсан. Зээл хэлбэрээр. Тэгээд сүүлдээ банкууд адгаад ерөөсөө өөр газар өмчгүй, баталгаагүй тийм хүмүүст зүгээр зээлийг хаяж эхэлсэн. Энэ байдал бол ерөөсөө энэ хямралын уг шалтгаан болсон байна лээ гэж эхний тайлангийн дүн гарсан байна лээ л дээ. Тийм зүйлийг би интернэтээс олж харсан юм. 


Өөрөөр хэлбэл би энийг яагаад хэлээд байна вэ гэхээр энэнээс болоод бид ямар буруу ойлголт аваад байдаг вэ гэвэл ер нь энэ моргэйж зээл тийм буруу зүйл юм шиг ийм буруу эндүү ташаа ойлголт бас их авсан шиг байна лээ. Энэ юундаа хортой вэ гэхээр яг үнэндээ манай банкууд, арилжааны банкууд нэг гараараа орон сууцны зээл өгч, нөгөө талаасаа худалдан авагчид нь зээл өгч ингэж л мөнгө хүүлсэн шүү дээ. Өнгөрсөн хугацаанд. Бас энд тэнд улс орнуудаар нэн ялангуяа тэр өндөр жилтэй улс орнуудаар яваад үзэхэд тэр орон сууцны зээлийг, тэр орон сууц барих гэж байгаа хүнд нь, өөрт нь өгдөг. Хүн өөрөө өөртөө хэзээ ч панз хийдэггүй. Хүн өөрөө өөрийнхөө орон сууцыг хэзээ ч үнэтэй барьдаггүй. 


Тэгэхээр яадаг вэ гэхээр газар нь өмчлөгдсөн, кадастрын маш нарийн бүртгэл хийгдсэн. Өөрөөр хэлбэл үл хөдлөх хөрөнгийн бүртгэлийн, одоо нэрийг нь мартчихаж, нэг тийм стандартыг хангасан ийм газраар барьцаалж орон сууцны зээл өгдөг юм билээ. Ингэж орон сууцны зээл өгөх нь ч бүр эдийн засгийн маш их өсөлтийг нэмэгдүүлдэг. Жишээ нь тэр жил би санаж байна. Шведийн, Энхболд дарга бид нар очиж байхад Шведийн дотоодын нийт бүтээгдэхүүн нь 300.0 тэрбум доллар. Орон сууцны зээл нь 305.0 тэрбум доллар байсан. Ийм хэмжээнд байсан байхгүй юу. 


Тэгээд энүүгээр би юу хэлэх гээд байна вэ гэхээр бид бол яах вэ янз бүрээр хаалгадаж байгаад газар авчихдаг хүмүүст банк зээл өгөөд, орон сууц бариулаад, тэгээд тэр орон сууц нь маш өндөр өртөгтэй гардаг, хүү нь нэмэгддэг, тэгээд энийгээ хүмүүст зээлдэг, тэр зээлдэж авч байгаа ахиад банкнаас очоод зээл авч зээлдэг. Энэ чинь тэгээд зүгээр хоёр гараа хоорондоо алгадсантай адилхан юм болсон шүү дээ. Тэгээд одоо энэ орон сууцны зээл зогссон байгаа юм л даа. Тэгээд би энийг яагаад яриад байгаа юм бэ гэхээр сүүлийн үед анзаарсан чинь бид ч яах вэ бас яг цагийг нь олоод тогтвортой байдлын гэрээ хийчихлээ. Өөрөөр хэлбэл тэр асар их үүсвэрийг одоо Оюу Толгой мэтийн том хөрөнгө оруулалт руу явах нь шиг байна. 


Нөгөө талаас яах гэж байна вэ гэхээр манай орон шиг ийм орнуудын үл хөдлөх хөрөнгийн бүртгэл нь дэлхийн стандартад хүрч чадаж байгаа тийм зээлүүд болж орж ирэх хандлага гарч ирж байна гэж ингэж ойлгогдоод байгаа юм. Өөрөөр хэлбэл ../минут дуусав/


Н.Энхболд: - 4 минут асуудаг дэгтэй. Тэгээд нэмэлт 1 минут өгье. Багтаагаад асуугаарай. 


Э.Бат-Үүл: - Тэгээд энэ үл хөдлөх хөрөнгийн бүртгэлийн асуудлыг энэ мөнгөний бодлоготойгоо уялдуулах чиглэлээр Засгийн газартай ажлын төлөвлөгөө тохирох боломж байна уу? Тэгэхгүй бол наад арилжааны банкууд явахгүй. Наад үл хөдлөх хөрөнгийн зах зээл ийм байхад арилжааны банкууд зээл өгч чадахгүй. Манай хөрөнгө оруулалтын зээлийн зах зээл бол асар их эрэлттэй байгаа шүү дээ. Яг үнэндээ урт хугацаа. Урт хугацааны хөрөнгө оруулалтын зах зээл бол асар их эрэлттэй байгаа. Даатгал байхгүй, бүртгэл байхгүй. 


Л.Пүрэвдорж: - Маш нарийн зүйл асуулаа. Бас өмнө хэлсэн зүйлтэй нь холбогдуулаад нэг зүйлийг хэлэхэд. Монголд яг л ижилхэн зүйл болсон шүү дээ. Зэсийн үнэ өссөн. Монголд орж ирдэг доллар нэмэгдсэн. Тэгээд төсөв нэмэгдсэн. Ерөнхийдөө эдийн засаг маш тийм боломжтой харагдсан. Тэгэхээр банкууд зээлээ өгч эхэлсэн. Тэгээд барилгын үнэ хөөсөрсөн. Тэр үнийг хөөсрүүлсэн эх үүсвэр нь зээлийн хөөсрөлт байж байгаа шүү дээ. Одоо энэ хагараад ингээд. Барилга дээр авчихаар зэрэг барилга гацсан, борлогдохоо байсан. Банк дээр очихоор зэрэг зээл нь төлөгдөхөө байсан, гацсан байж байгаа шүү дээ. Яах вэ тэр баруун европ болохоор зэрэг эх үүсвэр нь янз янзын эх үүсвэр байсан бол манайд яг тийм түр зуурын юманд үндэслээд, үүрд байх юм шиг бодоод л замбараагүй. Татан төвлөрүүлсэн хөрөнгийнхөө 70.0 хувьд хүргээд, харилцах хадгаламжийнхаа 140.0 хувьд хүргээд зээл өгсөн шүү дээ бид. Энэ чинь яг л ижилхэн юм болсон. 


Таны яг шууд асууж байгаа зүйл дээр холбогдуулахад тэр Монгол Улсын бүртгэлийн төгөлдөржилт гэдгийг Төв банк асар их дэмжиж байгаа. Энэ дэмжихээс өөр аргагүй. Тэр зээлийн сангийн хууль. Тийм ээ. Зээлийн мэдээллийн товчоо байгуулагдаж байгаа шүү дээ. Тэр хуулийг маш түргэн гаргах хэрэгтэй болж байгаа юм. Таны хэлдэг энэ үндсэн хөрөнгийнхөө бүртгэлийг сайжруулахын зэрэгцээгээр зээлийнхээ бүртгэлийг сайжруулж байж бид аюулаас гарахаар байгаа. Одоо Монголд банкууд дамжиж яваад асар их зээл авсан. Тэгээд өнөөдөр санхүүгийн хэд хэдэн банкийг хүнд байдалд оруулж байгаа компани байж л байна шүү дээ. Жишээлбэл Монгол газар компани байж байна. Монголын банкуудад 120.0-иод тэрбум төгрөгийн зээлтэй. Тэрнийх нь баталгаа алдагдаж байгаа бүхэлдээ. АНОД банкны нэг хүндрэл энэ шүү дээ. Тийм учраас та маш их зөв зүйлийг хөндөж тавилаа. Бид энэ дээр яг таны асуултаас би бас бодоод Монголбанкны Ерөнхийлөгчийн хувьд хэлье. Анхаарал тавих ёстой юм байна. Очоод миний хажууд манай энэ асуудлыг хариуцсан улс сууж байна. Монголбанкин дээр очиж яръя. Яг практик ажиллагаан дээр юу байна вэ, цаашдаа Засгийн газартай хамтарч ажиллаж юу байна вэ, юмаа нягталж үзье гэж бодож байна. 


Н.Энхболд: - Байнгын хорооны санал, дүгнэлттэй холбогдуулаад гишүүд асууж хариулт авлаа. Одоо зарчмын зөрүүтэй саналуудаар санал хураана. Саналууд дээрээ санал саналаараа. 


Д.Ганхуяг гишүүн бас түрүүн хүсэлт тавьсан. 


Байнгын хорооны зарчмын зөрүүтэй саналуудаар санал хурааж эхэлье. 


Төслийн 1.1-д Үүний тулд Монголбанк инфляцийг нам түвшинд тогтворжуулж, ханшны хэлбэлзлийг бууруулан банкны салбарын тогтвортой байдлыг хангах замаар тодорхой бус байдлыг багасгаж, эдийн засгийн тааламжтай орчныг бүрдүүлнэ гэж нэмэх гэсэн саналыг Ардчилсан намын бүлэг гаргаж, Эдийн засгийн байнгын хороо дэмжсэн байна. Энэ зарчмын зөрүүтэй саналаар санал хураалт. 


Г.Занданшатар горимын санал гэсэн үү? 


Г.Занданшатар: - Яг энэ томъёоллоор бас бүлэг дээр санал хураагдаагүй, нэг. Хоёрт, энэ доторх агуулгуудаа. Энэ ер нь Ардчилсан намын 3 санал бүгдээрээ. Манай энэ хоёр гурван саналууд чинь гэсэн ахиж найруулах шаардлагатай юм байна. Тийм учраас хоёрдугаар хэлэлцүүлэг дээр ахиж хэлэлцээд энэ саналуудыг ер нь эцсийн байдлаар гаргахгүй бол одоо тэр зарчмын саналууд болохгүй шүү дээ. 


Н.Энхболд: - Одоо ийм байна шүү дээ гишүүд ээ, 


Г.Занданшатар: - Хоёрдугаар хэлэлцүүлэг дээр ахиж ярихгүй бол энэ саналууд чинь ер нь…


Н.Энхболд: - Энэ асуудал дэгийнхээ дагуу яригдаад, Байнгын хороогоор хэлэлцэгдээд одоо чуулган дээр орж ирчихээд явж байна. Дуртай цагтаа дэгтэй зөрчилдөөд, нэг ярьсан байхад одоо дахин дахин ингээд байх зохимжгүй, буруу жишиг тогтоно. Тэгэхээр саналаа хураагаад яваад, дэмжихээ дэмжээд, дэмжихгүйгээ тэгээд хоёрдугаар хэлэлцүүлэг дээр явах ийм боломж байгаа гэж бодож байна. Түүнээс одоо бол дахиад энийг бүлгээр яриагүй учраас. Байнгын хороо ярихаас өмнө энийгээ ярьсан байх ёстой байх. Санал хураалтаа явуулъя. Болох байх гэж бодож байна. 


Сая томъёолол уншсан. Нэгдүгээр саналыг Ардчилсан намын бүлэг гаргасан. Эдийн засгийн байнгын хороо дэмжсэн. Энэ Байнгын хорооны саналыг дэмжье гэдэг томъёоллоор санал хураалт явуулъя. 


52 гишүүн оролцож, 22 зөвшөөрч, 30 татгалзсан гэсэн энэ санал дэмжигдсэнгүй. 


Гишүүд танхимд орж ирж санал хураалтад оролцъё. Намын бүлгийн дарга нар гишүүдээ санал хураалтад оролцуулъя. Ирц хүрээгүй байсан. Саяны санал хураалтыг хүчингүйд тооцлоо. Дахиад хүмүүсээ бүрдүүлж байгаад санал хурааж эхэлье. Төрийн мөнгөний бодлого ярьж байна. Хариуцлагатай хандах хэрэгтэй байх. Гишүүд ирцээ бүрдүүлье. 


Одоо дахиад эхнээс нь санал хураалт явуулъя. Анхааралтай сонсоорой гишүүд ээ. Одоо эргэж буцахгүйгээр саналууд дээр нь саналаа хэлье. Нэгдүгээр саналыг түрүүн юм хэлэлгүй хураалгасан. Хүчингүйд тооцлоо. Одоо дахиад санал хураалт явуулъя. Нэгдүгээр асуудлаар. 


Үүний тулд Монголбанк инфляцийг нам түвшинд тогтворжуулж ханшны хэлбэлзлийг бууруулан банкны салбарын тогтвортой байдлыг хангах замаар тодорхой бус байдлыг багасгах, эдийн засгийн тааламжтай орчныг бүрдүүлнэ гэж нэмье гэж Ардчилсан намын бүлгээс гарсан саналыг Эдийн засгийн байнгын хороо дэмжсэн байна. Энэ саналыг дэмжье гэсэн томъёоллоор санал хураалт явуулъя. 


54 гишүүн орж, 23 зөвшөөрч, 42.6 хувь нь дэмжиж, энэ саналыг хүлээж авсангүй. 


Хоёр дахь санал. Төслийн 1-ийн уян хатан тогтоож байх гэснийг. Анхааралтай сонс л доо гишүүд ээ. Тогтвортой байдлыг хангах, уян хатан ханш гэснийг тогтвортой ханш гэж, 1.3-ын төгрөгийн ханш уян хатан тогтох нөхцөлийг сайжруулна гэснийг төгрөгийн ханшийн тогтвортой байдлыг хангана гэж тус тус тус өөрчилье гэсэн саналыг МАХН-ын бүлэг гаргасныг Эдийн засгийн байнгын хороо дэмжсэн байна. 


Энэ Ч.Хүрэлбаатар гишүүнд үг өгье. 


Ч.Хүрэлбаатар: - Их Хурлынхаа гишүүдийн анхааралд бас нэг зүйлийг одоо мэдээлэл хийе гэж бодож байгаа юм. Ер нь Монгол Улсын эдийн засгийг зохицуулж байдаг 2 үндсэн бодлого байгаа. Нэг нь сангийн бодлого, нөгөөдөх нь мөнгөний бодлого. Сангийн бодлого буюу энэ төсвийн бодлого голдуу улс төрийн шийдвэр гарч явдаг. Хамгийн улс төржиж болдоггүй, сэтгэл хөдлөлөөрөө шийдэж болдоггүй бодлого бол мөнгөний бодлого байгаа юм. Ямар нэгэн улс төрийн зорилт тавиад тэрүүгээрээ зүтгүүлдэг бодлого бол мөнгөний бодлого биш баймаар байгаа юм. Гэтэл өнөөдрийн энэ санал дээр мөн энэ 5 дээр байгаа заалтууд бол үндсэндээ улс төрийн зорилгоор орж ирж байгаа саналууд байгаа юм. 


Яагаад вэ гэхээр энэ төгрөгийн ханш бол өөрөө эдийн засгийн валютын бодлого болж, энэ уян хатан байж эдийн засгийн мөнгөний бодлогын олон асуудлуудыг зохицуулж байдаг. Бид энэ мөнгөнийхөө бодлого, үндсэн чиглэлдээ валютын нөөцийг нэмэгдүүлнэ, өсгөнө гэж хэлчихээд нөгөө талдаа төгрөгийн ханшийг тогтвортой байлгана гэж байгаа юм. Энэ дээр бодлогын тийм зөрчилдөөн гараад байгаа юм. Үндсэндээ ний нуугүй хэлэхэд бид Монголбанкны мөнгөний бодлогоо явуулах арга хэрэгслэлүүдийг улам хумиад зөвхөн эдийн засгийг зохицуулж байдаг олон арга хэрэгслүүдийгээ бид бүгдийг нь чадваргүй болгоод, ямарваа нэгэн асуудал үүсэхэд дараа нь энэ Монголбанкныхныг оруулж ирээд энэ дээр арга хэмжээ авах ийм хэмжээнд хүртэл ийм л асуудлууд болох юм. 


Ийм учраас мөнгөний бодлогын тэр уян хатан байдлыг хангадаг, бодлогын арга хэмжээгээ авч хэрэгжүүлэх байх энэ нөхцөлийг нь хангаж өгөх үүднээс энэ дээр энэ асуудлыг Монголбанкны оруулж ирсэн саналаар явуулах нь зүйтэй байгаа юм. Мөн энэ 5 дугаар зүйл дээр ч гэсэн зээлийн бууруулна гээд байгаа юм. Гэтэл энэ чинь цаанаа эргээд мөнгөний нийлүүлэлттэй холбоотой асуудлууд байгаа учраас нэн ялангуяа энэ 2 болон 5 дугаар саналууд дээр гишүүд маань анхаарч үзэж, энэ Монголбанкны үндсэн бодлогын арга хэмжээнүүдийг уян хатан байлгах, цаашдаа Монгол Улсыг эдийн засгийг эрүүл байлгах энэ боломжийг нь хангаж өгөх үүднээс энэ асуудлыг битгий дэмжиж өгөөчээ гэж хүсэж байна. 


Н.Энхболд: - Ч.Хүрэлбаатар гишүүн эсрэг санал хэлж байна. Дэмжсэн гишүүн байна уу? Ц.Даваасүрэн. 


Ц.Даваасүрэн: - Тэгэхээр энэ түрүүний санал дээр ч байна лээ шүү дээ. Тодорхой бус байдлыг багасгая гээд байгаа юм. Тэгээд би энэ дээр санал нэг байгаа юм. Өнөөдөр мөнгөний бодлого бол санхүүгийн зах зээлд оролцож байгаа улсуудад сигнал өгдөг байх ёстой. Тухайлах юм бол өнөөдөр гадаад валютын нөөцийг ямар түвшинд байлгах юм, ямар ч заалт байхгүй. Бусад улс орнууд бол одоо 14 долоо хоногийн импортоос доошгүй байлгана гэх мэтийн заавал тодорхой байдаг. Гэтэл манайд тодорхой байхгүй. Нөөцийг нэмэгдүүлнэ гээд л хаячихаж байгаа юм. 


Ханш дээр жишээлбэл уян хатан гэж байгаа юм. Экспортлодог орнууд бол ханшаа унагаж байдаг. Импортын хэрэглээ өндөртэй орнууд бол ханшаа хатуу байлгаж байдаг. Энэ чинь өөрөө онол шүү дээ. Гэтэл өнөөдөр бид аль нь ч биш. Импортолж байгаа. Бодит байдал дээрээ бид импортлогч орон, экспортлогч орон биш. Тэр агуулгаар нь бид тодорхой болгоё. 


Нөгөө талаар бид мөнгөний бодлого дээр одоо төгрөгийн нэр хүндийг нь өсгөе, итгэлийг сайжруулъя гээд байгаа мөртлөө уян хатан байлгана гэдэг чинь бол валютын хадгаламжийг л нэмэгдүүлж байгаа юм. Өөрөөр хэлбэл төгрөг тогтвортой байх нь гэдгийг хүн ойлгох юм бол төгрөгийн хадгаламж сэргэнэ. Тийм учраас би Монголбанкны мөнгөний бодлогыг тодорхой байлгаачээ. Гадаад валютын нөөц чинь ямар түвшинд байх юм, валютын ханш чинь яаж байх юм. Битгий ингэж ийш тийш нь хариуцлагаас бултсан байдалтай байгаачээ гэдэг агуулгаар бид энэ бүлгийн хурал дээр ярилцаж энэ саналыг оруулсан юм. 


Минийх бол бүр чанга байлгая гэсэн санал байсан юм. Яагаад гэвэл импортын хэрэглээтэй орны хувьд. Гэтэл бүлэг дээр яриад тогтвортой байлгая. Ямар ч гэлээ гэсэн энэ ханшнаас хэт өсгүүлэхгүй байх гэдэг сигналыг санхүүгийн зах зээлд оролцож байгаа улсуудад өгье. Төгрөгийн хадгаламжийг сайжруулъя гэсэн агуулгаар оруулсан юм. 


Н.Энхболд: - За дэмжиж байгаа юм байна. С.Баярцогт сайд. 


С.Баярцогт: - Би энэ Байнгын хороон дээр дэмжигдсэн энэ хоёр дахь саналын эсрэг байгаа юм. Энэ бол үндсэндээ хоёр банкны тогтолцоотой банкны системийг үндсэндээ байхгүй болгож байна гэсэн үг. Хэрвээ ийм маягаар зохицуулалт хийх юм бол Төв банктай байх шаардлага байхгүй. Төв банк бол шууд Засгийн газрын бүтцийн бүрэлдэхүүнд байх хэрэгтэй. 


Би Ц.Даваасүрэн гишүүний хэлж байгаа зүйлийг ойлгож байна. Хангалттай валютын нөөцтэй тийм улсуудын хувьд ийм бодлого явуулж болно. Тэгэхээр Ц.Даваасүрэн гишүүнтэй би маргалдах гээгүй байна. Энэ бодлого зөв юм ярьж байгаа юм шиг мөртлөө үндсэндээ бүхэл бүтэн системээ байхгүй болгож байгаа юм. Тийм учраас энэ саналыг дэмжиж болохгүй. Тэгэх юм бол мөнгөний бодлогын тухай ярих ямар ч асуудал байхгүй. Хэрвээ энэ маягаар бичигдэх юм бол ерөөсөө Засгийн газар асуудлыг нь шийдээд явдаг энэ систем рүү л шилжих хэрэгтэй. Монголбанкаа Засгийн газрын бүрэлдэхүүнд оруулаад л хуучин тогтолцоо руугаа орох хэрэгтэй. 


Н.Энхболд: - Г.Занданшатар гишүүн. 


Г.Занданшатар: - Яг ийм томъёоллоор..


Н.Энхболд: - Энд бүлгийн саналаар гээд албан ёсоор байна шүү дээ. 


Г.Занданшатар: - Энэ томъёоллоор бүлэг дээр санал хураагдаагүй учраас энэ хоёр дугаар хэлэлцүүлэг дээр энэ асуудлыг нарийвчлан ярихаар энэ саналыг татаж аваад эргэж ярих нь зүйтэй байх. 


Н.Энхболд: - Д.Лүндээжанцан дарга юу гэж үзэж байгаа юм. Бүлэг дотор байгаа хүмүүс маань зарим нь ярьсан, зарим нь яриагүй гээд байна.


Д.Лүндээжанцан: - Энэ байна шүү дээ, би жаахан санаа зовоод л байна л даа. Энэ хатуу гэж үг орж ирсэн. Уучлаарай чанга гэж. Энэ дээр бүх процессыг ярилтай биш. Энэ бол хатуудаад байна. Энийг зөөлрүүлье гэж Г.Занданшатар гишүүн санал гаргасан. Үүнийг тэгж байгаад Д.Дэмбэрэл дарга бүлгийн гишүүний хувьд оролцоод тогтвортой гэдэг үгээр солиод тэгээд тогтвортойгоор ороод ирсэн юм л даа. Одоо ерөөсөө байдал ийм. Зөөрүүлье гэж яагаад тэгээд тогтвортой гэдэг үгээр солъё гээд ороод ирсэн юм. 


Яах вэ энэ бүлгийн санал хураагдаад, дараа нь хоёрдугаар хэлэлцүүлгийн явцад. Би бол үнэндээ мэдлэг дутаад байна. Тэрийгээ хүлээе. Аль аль нь зөв яриад байгаа юм шиг байгаа юм. 


Н.Энхболд: - Хувийн асуудал ярихгүй ээ. За саналаа хураая. Бүлгийн санал мөн гэж ойлголоо. Бүлгийн дарга ингэж хэлж байгаа бол. Санал хураалаа шүү. Анхааралтай сонсоорой гишүүд ээ. 


Байнгын хорооноос гарсан зарчмын зөрүүтэй хоёр дахь санал. Сая уншаад танилцуулсан. Энэ саналыг Байнгын хороо дэмжсэн юм байна. Дэмжье гэсэн томъёоллоор санал хураалт явуулъя. 


56 гишүүн оролцож, 9 зөвшөөрч, энэ саналыг хүлээж авсангүй. 


Гурав дахь санал. Төсөлд 1.4-т эдийн засгийн бодит салбарын хөгжлийг дэмжсэн бодлогыг Засгийн газартай хамтран хэрэгжүүлж, тодорхой хөрөнгө оруулалтыг шийдвэрлэнэ гэж нэмэх саналыг Ардчилсан нам гаргасныг Эдийн засгийн байнгын хороо дэмжсэн байна. Энэ саналыг дэмжье гэсэн томъёоллоор санал хураалт явуулъя. 


55 гишүүн орж, 19 зөвшөөрч, энэ санал дэмжигдсэнгүй. 


Дөрөв дэх санал. Төсөлд 1.5. Алтыг Монголбанкны Эрдэнэсийн сан болон арилжааны банкинд худалдан авах зорилгоор алт олборлох, хадгалах, хамгаалах, тээвэрлэх, тушаах бүх үе шатыг зохицуулсан журмыг Эрдэс баялаг, эрчим хүчний яам, Сангийн яам, Хууль зүй, дотоод хэргийн яамтай хамтран боловсруулж мөрдлөг болгон ажиллана гэж нэмье гэсэн санал МАХН-ын бүлгээс гарсан, Эдийн засгийн байнгын хороо дэмжсэн байна. Энэ саналыг дэмжье гэдэг томъоёллоор санал хураалт явуулъя. 


55 гишүүн оролцож, 27 гишүүн зөвшөөрч, энэ санал бас дэмжигдсэнгүй. 


Зарчмын зөрүүтэй 5 дугаар санал байна. Энэ дээр Д.Ганхуяг гишүүн үг авъя гэсэн. Би Д.Ганхуяг гишүүнд үг өгье. 


Д.Ганхуяг: - Энэ саналыг би дараахь үндэслэлээр татаж авч байна. Зүгээр хамгийн гол нь 2007 оны дунджид нь 12 гэсэн юманд хүрсэн байсан учраас ингэсэн юм. Тэгээд үнэхээр банкны хүү өндөр байгаа юм бол хадгаламжийн хүүгээс бүрдсэн санхүүгийн хувь нь 80.0 хувь. Энэ нь 9.0-өөс 18.0 хувьтай. Засгийн газраас байршуулж байгаа мөнгө нь бас 9.0-өөс 11.0 хувийн хүүтэй. Монголбанкны үнэт цаас нь бас 10.0 хувийн хүүтэй. Тэгээд ерөөсөө энэ дээр хүү нэмэгдээд үнэхээр ямар ч цаашаа явах боломжгүй байгаа юм. 


Энэ хямралын үед бүх орны Засгийн газрууд хоёр үндсэн арга хэмжээ авч байна шүү дээ. Нэгдүгээрт, найдваргүй зээлийг 40.0, 50.0 хувиар нь үнэлээд худалдаад авч байна. Хоёрдугаарт, арилжааны банкуудад хямд санхүүгийн эх үүсвэрээр мөнгөний нийлүүлэлтийг нэмэгдүүлж байгаа шүү дээ. Зөвхөн энэ хадгаламжийн хүү дээр суурилсан, ингээд байгаад байна гэж болохгүй байх. Тийм учраас Байнгын хорооны нөхөдтэйгээ зөвшилцөж байгаад, Монголбанктай бас ярьж байгаад Засгийн газартай хамтрах ч юм уу, арай жаахан өөрчилж томъёолж оруулах ийм саналтай байна. 


Н.Энхболд: - Энэ саналыг санал гаргасан гишүүн татаж авч байна. Тэгэхээр санал хураахаа болъё. 


Төслийн 2.3-д, зургаа дахь санал ярих гэж байна. Төслийн 2.3-д банкны санхүүгийн үйл ажиллагаанд гадаадын олон улсад хүлээн зөвшөөрөгдсөн аудитын байгууллагаар дүгнэлт хийлгэх гэж нэмье гэсэн саналыг МАХН-ын бүлгээс гаргаж, Эдийн засгийн байнгын хороо дэмжсэн байна. Энэ саналыг дэмжье гэсэн томъёоллоор санал хураалт явуулъя. 


За санал хэлье. Цаг 18.00 болсон байна. Одоо хоёр гуравхан санал байна. Энийг өнөөдөр хэлэлцүүлгээ хийгээд дуусчихъя. За цагаа сунгаад ажиллая. Ц.Баярсайхан гишүүн. 


Ц.Баярсайхан: - Манай гишүүд нэг зүйлийг анхаарах ёстой байх гэж бодож байгаа юм. Бид энэ банк, санхүүгийнхээ үйл ажиллагаанд гадаадын олон улсад гэхээр уг нь олон улсад гэвэл гадаад гэдэг чинь Монголоос бусад орныг гадаад гэж ойлгоно. Хүлээн зөвшөөрөгдсөн аудитын байгууллагаар дүгнэлт хийлгэх гэж нэмье гэсэн саналтай байгаа юм. 


Тэгэхээр АНОД банк дээр ОУВС-гаас шаардлага тавьж байгаад гадныхан ирж аудит хийсэн. Тэгэхээр дотоодын байгууллага Монголбанкны хяналт, шалгалтын хийсэн дүгнэлттэй ойролцоо гарч  байгаа байхгүй юу. Тийм учраас одоо бид банк, санхүүгийн байгууллага ч бай, компаниудын хувьд ч тэр заавал гадны компаниар аудит хийлгэх шаардлагыг бид тавьж яах юм бэ? Дотооддоо олон улсын хэм хэмжээнд тохирсон үйл ажиллагаа явуулдаг, дотоодын аудит байгууллагаараа хийлгэх нь бас цаашдаа бол хэрэгтэй л байх. Бид чадахгүй, монголчууд мэдэхгүй гэж болохгүй. Тийм учраас заавал гадны гэхгүйгээр ерөөсөө л аудитын байгууллагаар хийлгэдэг хууль нь байж байгаа шүү дээ. Энийг мөнгөний бодлого дээр нэмэх хэрэггүй л байгаа юм. Дотооддоо эрх авсан манай олон улсын хэмжээнд үйл ажиллагаа явуулдаг байгууллагууд аудитаа хийгээд, тайлангаа гаргаад явах энэ хэм хэмжээг нь гаргаж өгөхгүй бол зөвхөн гадныхан гэх юм бол өнөөдөр гадныхан бүх юм зөв гэдэг дүгнэлттэй бас санал нийлж болохгүй шүү дээ. 


Би түрүүн нэг жишээ хэллээ. Өч төчнөөн зардал гаргаад Герман, Австрийн аудитын байгууллага ирээд шалгалт хийсэн. Манайхны хийсэн дүгнэлттэй яг адилхан дүгнэлт гаргаж өгчихөөд л явлаа шүү дээ. Тэр мөнгийг нэг бол үнэхээр хийлгэх шаардлагатай байсан бол дотоодын аудитын компанид хийлгэхэд нэг дотоодын компани бас хэдэн төгрөгтэй болоо биз. Тийм учраас энэ саналыг уг нь ойлголцоод одоо бараг санал хураахгүй явбал зүйтэй болов уу гэж бодож байгаа юм. Гишүүд өөрсдөө мэднэ биз дээ. 


Н.Энхболд: - Ц.Баярсайхан гишүүн эсрэг санал хэлж байгаа юм байна. О.Чулуунбат гишүүн.


О.Чулуунбат: - Миний бодлоор энэ гадаадын аудитын байгууллагаар хийлгэсэн нь зүйтэй юм болов уу гэсэн саналыг хэлэх гээд байна л даа. Учир нь энэний үр дүнг зөвхөн Монголын байгууллага, бид нар хүлээж авахаас гадна манай энэ зах зээл хүлээж авах ёстой. Гадаадын санхүүгийн байгууллагууд энэ аудитын үр дүнг хүлээн зөвшөөрөх ёстой шүү дээ. 


Тэгэхээр миний зүгээр өөрийн туршлагаас хараад үзэхэд манай аудитын байгууллагуудын дүгнэлтийг хараахандаа өнөөдөр гадаадын санхүүгийн байгууллагууд хүлээн зөвшөөрөхгүй байгаа юм. Тийм болохоор хэрэв бид гадныхнаар хийлгэх юм бол дараа нь ядахдаа зээл тусламж, туслалцаа, урт хугацааны санхүүжилт авъя гэх юм бол гадны аудитын дүгнэлтээр манайхан зээл, тусламж, туслалцаа, санхүүжилт хийх нь арай хурдан шаламгай болох болов уу гэсэн үүднээс гадаад аудит гэдгээрээ байсан нь дээр юм болов уу гэж бодож байна. 


Н.Энхболд: - За дэмжиж байгаа юм байна. Саналаа хураах уу? Санал хураалтаа явуулъя. 


Сая томъёоллыг уншсан. Эдийн засгийн байнгын хорооны дэмжсэн саналыг тэр томъёоллоор дэмжье гэсэн санал хураалт явуулж байна. 


56 гишүүн оролцож, 27 зөвшөөрч, энэ санал бас дэмжигдсэнгүй. 


Долдугаар санал. Төслийн 2.4-т экспортын орлогыг нэмэгдүүлэхэд ач холбогдол өгч, энэ чиглэлд үйл ажиллагаа явуулдаг аж ахуйн нэгж болон хөдөө аж ахуй, хүнсний бүтээгдэхүүний импортыг орлох жижиг, дунд үйлдвэрлэлийг зээлийн бодлогоор дэмжинэ гэж нэмэх саналыг МАХН-ын бүлгээс гаргасан байна. Эдийн засгийн байнгын хороо дэмжсэн байна. Энэ саналыг дэмжье гэсэн томъёоллоор санал хураалт явуулъя. 


56 гишүүн оролцож, 29 гишүүн зөвшөөрч, 51.8 хувиар энэ санал дэмжигдлээ. 


Найм дахь санал. Төсөлд 3.4. Банкны ажилтны ёс зүйн дүрмийг мөрдүүлэх, хэвшүүлэх арга хэмжээг банкуудын холбоотой хамтран зохион байгуулж, түүнд хяналт тавих замаар банкны салбар дахь санхүүгийн сахилга батыг дээшлүүлнэ гэж нэмэх. Ардчилсан намын бүлгээс гаргасан саналыг Эдийн засгийн байнгын хороо дэмжсэн байна. Энэ саналыг дэмжье гэсэн томъёоллоор санал хураалт явуулъя. 


55 гишүүн орж, 29 гишүүн зөвшөөрч, энэ саналыг дэмжсэнгүй. 


Байнгын хорооны дэмжээгүй санал байна. Төслийн 1.4-т улирлын онцлогоос болж үүсэх төлбөрийн огцом хэлбэлзлийг саармагжуулах, банкуудын гадаад валютаар төлбөр түргэн гүйцэтгэх богино хугацааны чанарыг хангахад дэмжлэг үзүүлэх зорилгоор хөрш орнуудын Төв банкуудтай үндэсний мөнгөн тэмдэгт солилцох своп хийх хэлэлцээр байгуулах ажлыг Засгийн газартай хамтран эрчимжүүлнэ гэж нэмэх саналыг Ардчилсан намын бүлэг гаргасан. Эдийн засгийн байнгын хороо дэмжээгүй юм байна. Энэ дээр Б.Батбаяр цөөнх болж байсан юм байна. Байнгын хороо дэмжээгүй байна. Байнгын хорооны саналыг дэмжье гэдэг томъёоллоор санал хураалт явуулъя. 


55 гишүүн оролцож, 26 гишүүн зөвшөөрч, Байнгын хорооны дэмжээгүй саналыг дэмжээгүй учраас энэ санал нь үлдэж байна. 


Төрөөс мөнгөний бодлогын талаар 2010 онд баримтлах үндсэн чиглэл батлах тухай тогтоолын төслийн талаар Эдийн засгийн байнгын хорооноос гаргасан зарчмын зөрүүтэй саналуудаар санал хураалгаж анхны хэлэлцүүлгийг дуусгалаа. Одоо хоёрдугаар хэлэлцүүлэгт бэлтгүүлэхээр Эдийн засгийн байнгын хороонд шилжүүлж байна. 


Өнөөдөр чуулганы хуралдааныг хааж байна. (17:05-18:10 Ц.Алтан-Од)

Хуралдаан 18 цаг 10 минутад өндөрлөв.

Соронзон хальснаас буулгасан:

ХУРАЛДААНЫ ТЭМДЭГЛЭЛ ХӨТЛӨГЧ






Б.БАТГЭРЭЛ, Ц.АЛТАН-ОД


